
Útdráttur 

Ferðaþjónustan er orðin stærsta atvinnugreinin á Íslandi og árið 2015 voru gjaldeyristekjurnar 

af greininni um 365 ma. króna, eða 31 % hlutfall af heildar gjaldeyristekjum ríkisins. Þrátt fyrir 

þessa þróun hafa sveitarfélögin ekki fengið tekjur í takti við fjölgun ferðamanna í landinu. Það 

gefur augaleið að fleiri ferðamenn þýðir aukið álag á vinsælum ferðamannastöðum og þegar 

ekki nást nægilega miklar tekjur af ferðamönnum til að nota við uppbyggingu á innviðum þá 

getur það haft neikvæð áhrif til lengri tíma litið. Nú þegar hafa forsvarsmenn sveitarfélaga haft 

orð á þessu og hafa miklar áhyggjur af stöðunni. Fjallabyggð er sveitarfélag sem ekki hefur 

farið varhluta af auknum ferðamannastraumi síðustu árin, 400% aukningu á fjölda gistinátta á 

árunum 2012-2015 er staðfesting á því. Svæðið býður uppá mikla möguleika, þá sér í lagi hvað 

varðar ævintýraferðamennsku, og í verkefninu er farið yfir hvernig hægt sé að stuðla að 

áframhaldandi vexti. Nokkrir þættir eru skoðaðir sérstaklega með hjálp SVÓT greiningar, 

meðal annars komur skemmtiferðaskipa, viðburðir og afþreying á svæðinu. Að auki er litið til 

Norður Noregs og reynt að draga lærdóm af þeim aðgerðum sem ráðist hefur verið í þar með 

mjög góðum árangri. Möguleikar fyrir gjaldtöku eru svo metnir og  þá sér í lagi gistináttaskattur 

og komugjöld. Farið er yfir hvor kosturinn þykir vænlegri fyrir Fjallabyggð miðað við mögulega 

tekjuaukningu. Markmið verkefnisins er fyrst og fremst að fara yfir stöðu jaðarsvæðisins 

Fjallabyggðar í ferðamálum og hvernig megi auka tekjur sveitarfélagsins af atvinnugreininni til 

að geta byggt upp innviði. Með í huga að geta tekið á móti fleiri ferðamönnum í framtíðinni og 

boðið þeim uppá sem bestar aðstæður og þar af leiðandi stuðla að jákvæðri upplifun þeirra af 

áfangastaðnum. 

Formáli 

Ritgerð þessi er 14 ECTS eininga lokaverkefni til BS gráðu í viðskiptafræði við Háskólann á 

Bifröst. Verkefnið var unnið á tímabilinu september 2016 til desember 2016 og var 

leiðbeinandi höfundar Gunnar Alexander Ólafsson. Viðfangsefnið var í grunninn ferðaþjónusta 

en einblínt var á sveitarfélagið Fjallabyggð ásamt því að skoðaðir voru mögulegir kostir 

sveitarfélaga til frekari tekjuöflunar af ferðamönnum. 

Höfundur vill þakka þeim sem hjálpuðu til við gerð verkefnisins kærlega fyrir þeirra aðstoð. Þá 

á Gunnar Alexander, leiðbeinandi höfunda, bestu þakkir fyrir fyrir hjálplegar og góðar 

ábendingar og einnig þann áhuga sem hann sýndi verkefninu allt frá byrjun og til loka. Einnig 

vill höfundur þakka fjölskyldunni fyrir ómetanlegan stuðning á meðan skrifum stóð. Eva Rún 

Þorsteinsdóttir unnusta mín sýndi skrifunum mikinn skilning og þolinmæði. Að sama skapi eiga 

foreldrar mínir Birgir Gunnarsson og Þorgerði Sævarsdóttir þakkir skyldar fyrir yfirlestur og 

hjálplegar umræður um viðfangsefnið, sem komu að góðum notum. 

Þetta verkefni er afrakstur mikillar vinnu og rannsókna, það er mitt eigið en stuðst var við verk 

annarra. Þar sem vitnað er í verk annarra er vísað til heimilda samkvæmt reglum Háskólans á 

Bifröst. 

 

 

Mosfellsbær, 5. desember 2016 

 

_________________________________________ 

Sævar Birgisson  

1. Inngangur 

Það hefur nokkuð borið á því að stjórnvöld á Íslandi hafi verið gagnrýnd fyrir það hvernig staðið 

er að ferðamálum í landinu. Bent er á að stefnumótun sé ekki nægilega markviss og skortur sé 

á aðgerðum til að hlúa betur að þessari stærstu atvinnugrein á Íslandi í dag. Eins og svo mörg 

dæmi eru um, í ört vaxandi atvinnugrein, þá getur verið erfitt að fylgja eftir með skilvirkum 

hætti eins hraðri þróun  og á sér stað í ferðaþjónustu á Íslandi nú um þessar mundir. Oft þarf 

að reka sig á oftar en einu sinni til að eitthvað sé gert í málunum að hálfu stjórnvalda. Í 

sérstökum Kastljósþætti um ferðamál, sem sýndur var á RÚV þann 13. september 2016, var 

farið vel yfir stöðu mála í þessum efnum og rætt við aðila sem töldu upp hvað mætti betur 

fara. Þar voru tvö atriði sérlega eftirtektaverð, í fyrsta lagi telja mörg sveitarfélög í landinu þau 

ekki fá nægilegar tekjur af ferðaþjónustu til að hlúa að innviðum og uppbyggingu í ferðamálum 

með góðu móti. Í annan stað þá er dreifing á ferðamannafjöldanum um landið ekki mikil, stór 

hluti ferðamanna fer ekki út fyrir suðvesturhornið.  

Eins og gefur að skilja er þetta ekki auðvelt verkefni sem stjórnvöld standa frammi fyrir og þarf 

málefnið stöðugt að vera í skoðun. Nauðsynlegt er að tekið sé þétt í stjórnartaumana svo megi 

stýra þessum málum um farsælan veg. Ferðaþjónustan er orðin ein helsta tekjulind ríkissjóðs 

og þar af leiðandi er það hagsmunamál allra landsmanna að þar sé vel staðið að málum. Í 

verkefni þessu verður horft til þeirrar þróunar sem orðið hefur í ferðamálum á Íslandi og 

sjónum beint að jaðarsvæðinu Fjallabyggð. Það má því segja að verið sé að fjalla um jaðarsvæði 

á jaðarsvæði, þar sem flokka má Ísland einnig sem jaðarsvæði . Meginmarkmið verkefnisins 

er að skoða hvernig sveitarfélagið geti hámarkað tekjur sínar af ferðaþjónustu. En ferðamál 

á minni stöðum eins og Fjallabyggð geta haft mikil áhrif á afkomu og tekjur einstaklinga og 

fyrirtækja á staðnum og þar af leiðandi bæjarfélagsins í heild. Sem hefur svo áhrif á búsetu á 

svæðinu. Engum dylst um mikilvægi þess að hlúa að atvinnugreininni, því er nauðsynlegt gera 

tilsvarandi ráðstafanir til að hámarka arðsemi en á sama tíma hlúa að innviðum svo hægt sé 

að byggja upp atvinnugreinina til langs tíma. Líkt og tíðrætt hefur verið í þjóðfélaginu og 

fjölmiðlum, þá hefur fjölgun erlendra ferðamanna til Íslands haft mikil áhrif á mörgum sviðum 

þjóðfélagsins. Það gefur augaleið að þegar íbúafjöldi á lítilli eyju, eins og Íslandi, margfaldast 

yfir ákveðinn tíma þá hefur það áhrif. Ekki ber öllum saman hvort áhrifin séu jákvæð eða 

neikvæð en ljóst er að áhrifanna gætir víða og má þá nefna helst auknar tekjur til hins 

opinbera, sem borgarar landsins njóta góðs af. Að auki skapast atvinnumöguleikar og 



 

2 

 

rekstrargrundvöllur verður fyrir ýmsan rekstur sem jafnvel var ekki litið á sem fýsilegan kost 

áður þar sem ekki var nægileg eftirspurn. Dæmi um það eru fjöldi bílaleiga og hótela sem 

sprottið hafa upp á síðustu árum víðsvegar um landið, en þó sér í lagi á suðvestur horninu. Það 

er hlutverk hins opinbera að setja lög og reglur fyrir ferðamálin í landinu, sem stuðla að því að 

veita hagsmunaaðilum það aðhald sem þeir þurfa og sjá til þess að rétt sé staðið að málum 

svo orðspor landsins út á við bíði ekki hnekki. Nauðsynlegt er að vera stöðugt á varðbergi og 

sjá til þess að regluverkið sé í takti við þróunina. Einnig ber að nefna að vinna þarf markvisst 

að því að auka fjölbreytileika og hátta málum þannig að með góðu móti sé hægt að stýra 

ferðamannastraumnum einnig markvisst út fyrir suðvesturhornið. Sveitafélög víðs vegar um 

landið þurfa stöðugt að vera í sóknarhug í þessum efnum og nýta vel þau tækifæri sem bjóðast 

sem og byggja á sínum styrkleikum og sérkennum svo þau geti fest sig í sessi sem 

eftirsóknarverður áfangastaður. Að sama skapi þarf stefnan ávallt að vera sú, fyrst og síðast, 

að erlendir ferðamenn upplifi komuna til landsins á jákvæðan hátt og fari af landi brott með 

góða reynslu í farteskinu.   

2. Aðferðafræðin og tilgangur rannsóknar 

Markmið verkefnisins er að greina stöðu ferðaþjónustunnar á jaðarsvæðinu Fjallabyggð og 

hvaða leiðir hægt sé að fara til að auka tekjur sveitarfélagsins af ferðamönnum. Við gerð 

verkefnisins voru tvær hliðar málsins eru skoðaðar nánar, annars vegar hvernig má auka tekjur 

sveitarfélags af ferðaþjónustu með lagasetningu og hins vegar hvernig Fjallabyggð gæti styrkt 

stöðu sína sem eftirsóknarverður áfangastaður. Til að leita mögulegra lausna á 

rannsóknarspurningum þá var byggt á heimildum á borð við fræðigreinar, skýrslur og ýmsar 

tölulegar upplýsingar. Stuðst var við tölulegar upplýsingar frá til að mynda frá Hagstofu Íslands, 

Vegagerðinni og rannsóknarskýrslum sem áttu við hverju sinni. Rýnt var í tölurnar, þær 

greindar og settar í samhengi við markmið verkefnis. Var þetta tekið saman og sett upp á þann 

hátt sem gaf sem besta mynd af stöðu mála í þessum efnum.  

Þær tölulegu upplýsingar sem byggt var á varða ferðamál almennt á Íslandi en svo einnig tölur 

sem einskorðast við Fjallabyggð. Þá voru aðkeyptar upplýsingar frá Hagstofu Íslands um 

gistinætur í Fjallabyggð fyrir ákveðin ár sem gáfu góða mynd um þróunina. Til að meta umferð 

til og frá Fjallabyggð voru teknar saman tölur frá tveimur völdum sjálfvirkum umferðateljurum 

Vegagerðarinnar og niðurstöður nokkurra ára bornar saman. Umsagnir viðskiptavina 

gistiheimila og hótela í Fjallabyggð skipuðu stóran sess í verkefninu, en leitast að því að sjá 

eitthvað mynstur sem gæti hjálpað til við að þekkja betur þarfir ferðamanna svæðisins. Að auki 

var stuðst við markhópagreiningar frá ýmsum aðilum, þá sér í lagi við gerð SVÓT 

áætlunarinnar. Svót greining er leið til að meta og draga saman styrkleika og veikleika innviða 

viðfangsefnis og ógnanir og tækifæri í ytra umhverfi. Greiningin gefur góða heildarmynd af 

stöðu mála og er í framhaldinu hægt að ráðast í áætlanagerð um það hvernig hægt sé að nýta 

sér styrkleikana til fullnustu til að ná samkeppnisforskoti á markaði (Boddy, 2008). Niðurstöður 

þessara upplýsinga voru svo greindar og stuðst við þær svo hægt væri að búa til mynd um 

hvaða möguleikar séu í stöðunni til að sveitarfélagið geti vaxið sem ferðamannastaður og á 

sama tíma aflað tekna, sér í lagi til að geta hlúð að innviðum.  

3. Ferðamál á Íslandi 

Atvinnuvega- og nýsköpunarráðuneitið fer með yfirstjórn ferðamála á Íslandi, samkvæmt 

lögum um skipan ferðamála. (Lög um skipan ferðamála nr. 73/2005). Þetta er stórt ráðuneyti 

sem fer með mörg hlutverk og hefur aðkomu að ýmsum málum eins og orku-, efnahags-, 

trygginga- og byggðamálum. Stefna Íslands í ferðamálum er mótuð og samþykkt af Alþingi. 

Árið 2011 var til að mynda samþykkt þingsályktun um ferðamálaáætlun sem átti að gilda fyrir 

tímabilið 2011-2020. Þar kom fram að stefnan sé meðal annars að auka arðsemi 

atvinnugreinarinnar, standa að markvissri uppbyggingu áfangastaða, minnka árstíðasveiflu og 

stuðla að betri dreifingu ferðamanna um landið. Í lok árs 2015 þótti þessi áætlunin ekki 

standast þá þróun sem hefur verið í ferðamálum á landinu og var því ný ferðamálastefna kynnt 

í október 2015. Kemur fram í þeirri stefnu að undanfarin ár hafi fjölgun ferðamanna verið langt 

umfram spár, að auki séu væntingar um áframhaldandi vöxt og mikil sóknarfæri í 

atvinnugreininni. Gefur þetta góða mynd af þeirri hröðu þróun sem verið hefur í ferðaþjónustu 

hér á landi á síðustu árum, þegar sníða þarf nýja ferðaáætlun eftir stuttan líftíma fyrri 

ferðamálaáætlunar. Við gerð áætlunarinnar var litið út fyrir landsteinanna til fyrirmynda 

erlendis frá og leitað álita fjölda fólks víðsvegar um landið. Þótti starfshópnum sem stóð að 

gerð skýrslunnar að undirstöður fyrir mótun framtíðarstefnu ferðaþjónustu í landinu vera 

veikar. Það þyrfi að skýra lagaumgerð og gera hana skilvirkari. Meginmarkmiðin eru í grunninn 

þau sömu og í áætluninni frá árinu 2011, en bætt hefur verið m.a. við náttúruvernd og 

samhæfðri stýringu ferðamála. Að auki var lagt til að Stjórnstöð ferðamanna yrði sett á 

laggirnar til að vinna að samhæfðri stýringu ferðamála og leggja traustan grunn fyrir 

ferðaþjónustuna í landinu í samvinnu við stjórnsýslu, sveitarfélög og aðra hagsmunaaðila. 

Stjórnstöðin var svo stofnuð í lok árs 2015 og er áætlað að hún starfi til ársins 2020. (Vegvísir 

í ferðaþjónustu, 2015) 

Á Íslandi starfa svokallaðar „Markaðsstofur landshlutanna“ í ferðaþjónustu. Þær eru sex 

talsins, á Norðurlandi, Austurlandi, Suðurlandi, Reykjanesi, Vesturlandi og á Vestfjörðum. 

Þeirra hlutverk eru margvísleg, m.a. að sjá um útgáfumál, vinna við vöruþróun í ferðaþjónustu 

ásamt beinni markaðssetningu. Það þarf að vera góð tenging og samvinna svo að þessháttar 

verkefni geti gengið, og vinna því markaðsstofurnar náið með ýmsum hagsmunaaðilum eins 

og ferðamálasamtökum og sveitarfélögum. Að baki markaðsstofu standa að jafnaði 

sveitarfélögin. Þegar jaðarsvæði, eins og Fjallabyggð, eru markaðssett er því gott og hafa 

bakland í samtökum sem þessum, þá sérstaklega við uppbyggingu tengslanets við að koma 

svæðinu á framfæri. En vissulega líta þeir aðilar sem bera hagsmuni síns svæðis fyrir brjósti á 

það sem sérstakt og vilja alla jafna miðla því sem það hefur uppá að bjóða sem einstakri 

upplifun (Markaðsstofur landshlutanna. 2016). Til viðbótar við Markaðsstofurnar eru ýmsar 

upplýsingaveitur starfrækar sem hafa það að markmiði að kynna landið í heild fyrir 

ferðamönnum, sem og ákveðin landssvæði. Ber þá helst að nefna vefsíður á borð við Visit 

Iceland og Inspired by Iceland sem gegna þessu hlutverki. Visit Iceland er vefsíða með 

upplýsingar á borð við gistingu, samgöngur, veitingaþjónustu o.fl. á Íslandi, fyrir hvern og einn 

landshluta. Til að mynda er Visit Tröllaskagi einn hlekkur, þar má meðal annars finna 

upplýsingar um Fjallabyggð fyrir ferðamenn. Inspired by Iceland er aftur á móti markaðsátak 

sem Íslandsstofa tekur þátt í ásamt fleirumog hefur verið í gangi síðan það var sett á laggirnar 

til að sporna við mögulegum samdrætti í ferðaþjónustu í kjölfar eldgossins í Eyjafjallajökli árið 

2010. Var þá helst óttast að það hefði slæm áhrif á orðspor landsins, annað kom á daginn. 

3.1 Þróun ferðamála 

Vöxtur ferðaiðnaðarins á Íslandi hefur verið með mikill síðustu 5 árin, eða síðan árið 2011. 

Meðalaukning á komum ferðamanna á ári hefur verið um 21,48 % á árunum 2011 til 2015, 

mest var aukningin árið 2015 eða um 29,2%, sem verður að teljast mjög mikið. Meðalvöxturinn 

frá því að mælingar hófust árið 1949 og til ársins 2011 hafði verið um 8,2 % á milli ára. Þetta 

sýnir vel hve mikill vöxturinn hefur verið á síðustu árum.  Árið 2015 komu 1.289.100 erlendir 

ferðamenn til landsins, var það í fyrsta sinn sem 1 milljón manna múrinn var rofinn hér á landi 

(Ferðamálastofa, 2016).  Það sem vekur athygli er að það þarf ekki að líta lengra aftur en til 

ársins 2013, í skýrslu Boston Consulting Group, þar sem áætlað var að um 1,5 milljón 

ferðamanna myndi koma til landsins árið 

2023 (Bjarnason og Huijbens. 2014). Í lok 

október 2016 höfðu þegar rúmlega 1,5 

milljón ferðamanna lagt leið sína til 

landsins og eru það 36,2% fleiri en á sama 

tíma árið áður, 2015 (ferðamálastofa, 

2016). Fjöldi ferðamanna virðist stöðugt 

geta haldið áfram að vaxa hér á landi 

miðað við þessar tölur og fer iðulega vasklega fram úr þeim ýmsu spám sem gerðar eru. 

Mynd 1: Heildarfjöldi erlendra ferðamanna í Íslandi 

Ef litið er til fjölda flugfarþega í heiminum 

má sjá að aukningin hefur verið töluverð, 

en jafnari vöxtur milli ára en vöxturinn á 

ferðamönnum til Íslands, líkt og má sá á 

myndinni hér til hliðar. Þó er 

eftirtektarvert að umferðin tók mikinn 

kipp frá árinu 2009 og fer úr rúmum 2,25 

milljörðum á ári í ríflega 3,4 milljarða árið 2015. Á því tímabili var því aukningin í kringum 53% 

og er það mikið stökk á ekki lengri tíma en 5-6 árum. (The World bank, 2016)  

3.2 Ferðaiðnaður sem atvinnugrein 

Í bókinni „The Business of Tourism“ segir að á heimsvísu sé ferðaþjónustu oft lýst sem einni af 

stærstu atvinnugreinunum. Milljónir manna starfa í geiranum, veltir hann milljörðum dollara 

og hvetur fólk til að ferðast. (Halloway og Taylor, 2006). Vegna stærðar ferðaiðnaðarins á 

heimsvísu og stöðugt aukinnar eftirspurnar á meðal almennings, geta stjórnvöld ekki setið 

aðgerðalaus hjá. Hlutverk stjórnvalda í ferðamálum og aðkoma þeirra getur verið óljós oft á 

tíðum, en þeim ber að stuðla að góðu viðskiptaumhverfi sem gefur aðilum þar tækifæri á því 

að vaxa og dafna. Stjórnvöld geta haft áhrif á ýmsa þætti hvað þetta varðar, en þó ekki einn 

mikilvægasta þáttinn sem verður að teljast vera veðrið (Cooper, 2005). 

Ef allar þær athafnir sem í sameiningu gera Ísland að áfangastað erlendra ferðamanna eru 

teknar saman, myndast atvinnugrein sem orðin er ein af þremur meginstoðum atvinnulífs hér 

á landi. Sé litið til gjaldeyristekna þá hefur hlutur ferðaþjónustu aukist úr 18,8%, sem 

samsvarar 163 milljörðum króna, í 31%, sem samsvarar 365 milljörðum króna, á árunum 2010 

til 2015. Til samanburðar þá var hlutfall gjaldeyristekna af sjávarútveginum rétt rúm 22% hér 

á landi árið 2015 og af stóriðju í kringum 20%. Það þýðir að ferðaþjónustan er sú grein sem 

aflar mestra gjaldeyristekna, og hefur það verið þannig síðan á árinu 2013. Heildarúttekt í 

erlendri kortaveltu á Íslandi árið 2015 var um 154 milljarðar króna, það er til að mynda 71,5% 

hækkun frá árinu 2012. Af kortaveltu ársins 2015 þá voru stærstu einstöku liðirnir 

gistiþjónusta, farþegaflutningar, verslun og veitingaþjónusta. Tæplega þriðjungur veltunnar, 

eða 31,5%, rann til gisti- og veitingaþjónustu, 19,2 % runnu til farþegaflutninga og 14,9% til 

verslana (Ferðamálastofa. 2016). 

Mynd 2: Fjöldi flugfarþega í heiminum (ma. manns) 

Atvinnugreinin er í stöðugri þróun og mótast ár frá ári í takt við ýmsa þætti eins og vaxandi 

eftirspurn. Mörg þeirra fyrirtækja sem sprottið hafa upp í tengslum við ferðamennsku á Íslandi 

velta miklum fjármunum og kortaveltumet eru reglulega slegin. Heildarfjöldi starfa í 

ferðaþjónustutengdum greinum hér á landi hefur vaxið um 37,6 % á árunum 2010 – 2014, á 

sama tíma hefur fjöldi starfa alls í landinu fjölgað um rúmlega 6%. Árið 2014 störfuðu að 

jafnaði rúmlega 21 þúsund manns við ferðaþjónustu á Íslandi og gert er ráð fyrir að þeim muni 

fjölga í kringum 25 þúsund manns árið 2017. Þrátt fyrir þessa þróun þá hafa tekjur ríkisins af 

hverjum ferðamanni dregist saman undanfarin 4 ár um 10%, á sama tíma sem kortavelta hefur 

aukist eins og áður hefur verið nefnt. (Kastljós, 2016)  

Líkt og nefnt hefur verið, þá fer Atvinnuvega- og nýsköpunarráðuneitið með yfirstjórn 

ferðamála á Íslandi, en að auki fer Fjármála- og efnahagsráðuneytið með ýmis málefni sem 

geta haft áhrif á rekstrarumhverfi ferðaþjónustunnar (ýmis gjöld og skattar). Til að mynda voru 

það eitt af fyrstu verkefnum ráðuneytisins að setja á svokallaðan gistináttaskatt þegar það var 

sett á laggirnar árið 2011. Gistináttaskattur er 100 kr á gistinótt, skv lögum nr 87/2011 um 

gistináttaskatt og á að afla tekna sem eyrnamerkt er fyrir fjölsótta ferðamannastaði á landinu, 

til að stuðla að verndun, viðhaldi og uppbyggingu. Almennt er ferðaþjónusta í almennu 

skatthlutfalli virðisaukaskatts, 24%, eða í lægra skatthlutfallinu, 11%. Þjónusta á borð við 

gistingu til skemmri tíma en eins mánaðar er í lægra þrepinu, og það sama má amennt segja 

um veitingaþjónustu og þjónustu leiðsögumanna. Það sem er skattskylt í hærra þrepinu, eða 

24%, er starfsemi á borð við bílaleigur og aðra leigu lausafjármuna, starfsemi ferðaskrifstofa 

og ferðaskipuleggjenda upp að vissu marki (rsk.is, 2016).  

3.3 Ávinningur af ferðamennsku 

Það er ljóst að ferðaþjónusta hefur áhrif á efnahaginn, líkt og annar iðnaður, hvort sem það 

eru heimsálfur, lönd eða sveitarfélög. Eru þetta svokallaðir áfangastaðir og geta sumir hverjir 

af þessum stöðum orðið háðir þeim tekjum sem skapast af ferðaþjónustunni. Á þetta 

sérstaklega við um smærri og minna þróuð lönd, oft með lítið efnahagskerfi. Alla jafna eru þau 

algjörlega háð ferðaiðnaðinum. (Halloway, 2006) 

Efnahagslegan ávinning af ferðamennsku á tilteknum áfangastað er hægt að taka saman í 

þremur liðum, þ.e. tekjur, atvinnumöguleikar og byggðaþróun. Eins og gefur að skilja er stærsti 

þátturinn tekjuaukning af ferðamennsku. Þar eru gjaldeyristekjurnar sem ferðamaðurinn 

skilur eftir sig eftir að hafa dvalið í landinu, það sem hann eyðir í ýmsa þjónustu og varning. 

Tekjur vegna erlendra ferðamanna flokkast oft sem ósýnilegur útflutningur, þar sem 

ferðamaðurinn aflar teknanna í landi A og eyðir þeim svo í vöru eða þjónustu í landi B. Þessar 

tekjur eru kallaðar ósýnilegar þar sem ekki er um áþreifanlega hluti að ræða beint. Megnið af 

fjármunum sem varið er á ferðalagi fer í gistingu og veitingar. Atvinnumöguleikar í tengslum 

við ferðaþjónustu eru þekktir og býður iðnaðurinn upp á störf á fjölbreyttum sviðum, allt frá 

ófaglærðum störfum í störf sem krefjast sérfræðiþekkingar og mikillar menntunar. Oft á tíðum 

hefur þó sú staða komið upp að gæði starfsmanna í ferðaþjónustu er misgóð, er það yfirleitt 

afleiðing af hröðum vexti á stuttum tíma. Byggðaþróun er einnig mikilvægur liður, en þetta á 

sérstaklega við um staði og bæjarfélög þar sem erfitt er að búa til tekjur sökum staðsetningar. 

Þá getur ferðamennska orðið ein af stærstu tekjulindunum og mótað efnahagslega stefnu ríkis 

eða sveitarfélags. (Cooper, 2012). 

Góð leið til að mæla áhrif ferðamennsku á tilteknu svæði er skoða magn fjárfestinga, hvort 

sem um ræðir hjá ríkinu eða í einkageiranum. Alla jafna er litið á fjárfestingu í ferðaþjónustu 

sem mjög áhættusama og oft á tíðum eru aðilar tregir til að fjárfesta í atvinnugreininni fyrr en 

að flæði ferðamanna hefur náð ákveðnu marki. Ef staðan er talin lofa góðu, þá getur allt í einu 

komið upp sú staða að mjög mikið er fjárfest á stuttum tíma og fjöldi verkefna fara af stað eins 

og að losað hafi verið um stíflu. Þessar aðstæður eru jafnan kallaðar „accelerator“ af 

hagfræðingum, eða eldsneytisgjöf (Halloway, 2006). Má vissulega tengja þessa atburðarás við 

þá þróun sem hefur verið á Íslandi á síðustu árum. Bara á árinu 2015 fjölgaði hótelherbergjum 

á höfuðborgarsvæðinu um 879, eða 26,3 %. En þrátt fyrir þessa miklu fjárfestingu þá fjölgaði 

ferðamönnum hlutfallslega meira, eða um 30,2 % á sama tíma. Að sama skapi heldur nýting 

hótelbergja áfram að aukast, árið 2015 var hún 78,8 %. (ferðaþjónustuskýrsla Íslandsbanka, 

2016)  

3.4 Samgöngur á Íslandi   

Það má í raun segja að tengsl milli ferðamennsku og samgangna séu einhliða, með öðrum 

orðum þá er það ljóst að ferðamennska er háð samgöngum en ekki öfugt (Lumsdon og Page,  

2004). Á hverjum áfangastað fyrir sig ber ætíð að hafa samgöngur í huga þegar skoðaðar eru 

leiðir til að efla ferðaþjónustuna. Það að innviðir séu til staðar og hvernig þeim sé háttað 

verður að teljast mjög mikilvægt, sérstaklega er mikilvægt að hlúa að þeim þáttum er varða 

skipulag og markaðssetningu. Oft á tíðum eru samgöngurnar í sjálfu sér megin tilgangur 

ferðarinnar, þá sér í lagi ef farið er í siglingu eða jafnvel bíltúr, til dæmis um hálendi Íslands. Þá 

er ferðalagið á milli staða orðinn stór hluti af upplifuninni.  (Page, 2003 og 2009). 

Erlendir ferðamenn koma lang flestir hingað til lands flugleiðis og þar af leiðandi er 

samkeppnishæfni flugvalla og tengsl við aðra samgöngumáta lykilatriði. Árið 2015 þá var 

skiptingin eftir komustöðum þannig að um 97,9% erlendra ferðamanna komu til Íslands með 

flugi um Keflavíkurflugvöll, um 1,4% komu með ferju til Seyðisfjarðar og aðrir flugvellir voru 

0,7% af heildinni. Þessar tölur sýna þann yfirgnæfandi meirihluta sem koma til landsins í 

gegnum Leifsstöð í Keflavík, einungis lítið brot ferðamanna koma með öðrum leiðum. Eins og 

staðan er í dag þá geta fylgt þessu töluverðir ókostir fyrir jaðarsvæði eins og Fjallabyggð, vegna 

staðsetningar. Sé farið akandi frá Keflavíkurflugvelli, þá er vegalengdin til Siglufjarðar um 430 

km ef farið er um Þverárfjall, og 15 km betur á Ólafsfjörð ef farið er gegnum göngin. Aftur á 

móti er þessi staða hagstæð fyrir suðvesturhorn landsins, ekki síst yfir vetrarmánuðina þegar 

vegir landsins eru erfiðari viðureignar. Ætti þetta að ýta sterkum stoðum undir mikilvægi 

tengiflugs innanlands beint frá Keflavíkurflugvelli eða fjölga flugferðum í millilandaflugi til 

Akureyrar og Egilsstaða (Ferðamálastofa. 2016). Á síðustu fjórum árum hefur Flugfélag Íslands 

boðið upp á beint flug milli Keflavíkurflugvallar og Akureyrar, yfir sumartímann. Einungis hefur 

verið í boði að nýta sér tengiflugið ef flogið er með Icelandair. Í febrúar árið 2017 mun Flugfélag 

Íslands hefja áætlunarflug beint frá Keflavíkurflugvelli til Akureyrar, samkvæmt frétt á 

heimasíðu félagsins. Áætlað er að flogið verði allt að sex sinnum í viku yfir vetrartímann og 

þrisvar í viku yfir sumartímann. Er þetta hugsað fyrir þá sem eru á leið í millilandaflug eða að 

koma úr því og óska eftir að fljúga beint til eða frá Akureyri. (flugfelag.is, 2016).  

Þar sem Ísland er mjög strjábýlt og fámennt land, þar sem stærstur hluti íbúa býr á Stór-

Reykjavíkursvæðinu eða um 66%, 

þá hefur það haft þau áhrif að 

vegakerfið er ekki alls staðar eins 

og best verður á kosið. Stöðugt er 

þó verið að bæta það, en ljóst er að 

ennþá er langt í land. Enn frekar 

ber merki á þessu þegar 

umferðaþungi eykst ár frá ári með 

tilkomu erlendra ferðamanna. En Mynd 3: Tekjuvöxtur á árunum 2010-2015 

mesti tekjuvöxtur í ferðaþjónustu á árunum 2010-2015 hefur verið á bíleigum á Íslandi, eða 

um 250%. Bara á árinu 2015 var vöxturinn um 34%. Þetta hefur eðlilega leitt til þess að fjöldi 

bílaleiga hefur farið hratt uppá við, eða um 58% á síðustu 5 árum. (Hagsjá. 2016) 

Samkvæmt lögum þá skal gera grein fyrir helstu markmiðum og stefnum í samgöngum í 

samgönguáætlun. Segir í þingsályktun um samgöngumálaáætlun fyrir árin 2011 til 2022 að 

markmið hennar sé m.a. að bæta aðgengi og hreyfanleika fyrir flutninga á fólki til að komast 

til atvinnu á innan við einni klukkustund. Segir einnig að samgöngur tengi fólk saman við 

byggðir og við forgangsröðun framkvæmda þurfi  að taka mið af þörfum á hverju svæði fyrir 

sig. (Alþingi. 2012) Það er ljóst að samgöngur snerta okkur öll, við þurfum að komast á milli 

staða, hvort sem það er innan þéttbýlis eða utan. Þá hefur forgangsröðun í samgöngumálum 

hér á landi jafnan verið mikið deilumál og takast oft á ýmsir hagsmunir við afgreiðslu þeirra 

mála. Með auknum fjölda ferðamanna þá aukast kröfurnar til vegakerfisins, þar sem umferð 

þyngist jafnt og þétt í raun á landinu öllu, þó svo aukningin sé mest á suðvesturhorninu. Þar 

sem ferðamál eru orðin mjög stór atvinnugrein á Íslandi er þetta að vissu leyti orðið ennþá 

stærra hagsmunamál en áður. Því aðgengilegra og betra sem vegakerfi landsins er, því líklegra 

er að ferðamenn heimsæki torsóttari staði eins og Fjallabyggð. (Bjarnason og Huijbens. 2014) 

4. Samkeppnishæfni áfangastaða 

Þegar áfangastaður er skilgreindur þá eru alla jafna þrjú frumskilyrði sem ber að líta til; 

aðstaða, aðgengi og aðdráttarafl. Áfangastaður ræðst af þeirri aðstöðu sem sköpuð er af 

heimafólki og aðgengi ferðafólks að henni, sem svo býr til það sem metið er sem aðdráttarafl 

af báðum aðilum. Áfangastaður er því í stöðugri mótun, en eðlilega mótast hann af heimafólki. 

(Huijbens og Gunnar, 2013) 

Þekkt skilgreining á samkeppnishæfni áfangastaða er eftir fræðimennina Brent Ritchie og 

Geoffrey Crouch, hún hljóðar svona: ,,Samkeppni áfangastaða er að áfangastaður hafi hæfni 

til þess að geta laðað að sér fleiri ferðamenn, aukið neyslu þeirra og á sama tíma geta boðið 

þeim upp á eftirminnilega og ánægjulega upplifun“ (Ritchie og Crough. 2003). Áfangastaður er 

þungamiðja í því ferli að koma ferðaþjónustu, sem vöru, til skila. Þar er aðstaðan og þjónustan 

sem á að mæta kröfum ferðamannsins. Áfangastaðir eru mismunandi en það eru fjórir þættir 

sem þeir þurfa að geta boðið upp á, á enskri tungu eru A-in fjögur oft notuð til að skilgreina 

hverjir þeir eru: (Cooper, 2012) 

1. Attractions: Áhugaverðir staðir eða svokallaðir seglar, þeir draga ferðamanninn að 

áfangastaðnum. Það getur hvort tveggja verið seglar af náttúrunnar hendi eða búnir til af 

mannavöldum. 

2. Amenities: Það er aðstaðan sem í boði er, þar á meðal gisting, staðir til að versla sér mat, 

afþreying og ýmsar smásöluverslanir. 

3. Access: Samgöngur, bæði innanbæjar og utan, og á sjó, landi eða í lofti. 

4. Ancillary services: Ýmsar stofnanir sem nauðsynlegar eru fyrir samfélagið, sem og fyrir fólk 

sem staðinn heimsækir. (Cooper, 2012) 

Nokkrir áfangastaðir geta verið saman í einum (td. Reykjavík á Íslandi), en bæir, lönd eða 

jafnvel heilu heimsálfurnar geta flokkast sem áfangastaðir. Samhliða því sem fjöldi 

ferðamanna fer vaxandi þá eykst samkeppni á milli áfangastaða. til að sækjast eftir hylli 

ferðamanna keppast þeir við að skapa sér sérstöðu og koma sér upp ákveðinni samsetningu 

af kostum sem enginn annar getur boðið upp á. Þeir notast við markaðssetningu, líkt og 

fyrirtæki á ferðamarkaðnum eins og flugfélög eða hótel. Allir staðir reyna að ná sem mestu út 

úr því sem þeir hafa upp á að bjóða. (Crouch, 2007) 

4.1 Stefnumarkandi stjórnunaráætlun 

Samkvæmt Tom Buncle, framkvæmdastjóra Yellow Railroad (breskt ráðgjafafyrirtæki sem 

sérhæfir sig í ráðgjöf fyrir áfangastaði), þá er aðallega tvennt sem að líta ber til þegar 

áfangastaður markar sér stefnu í ferðamálum, eigi hún að geta gengið upp með góðu móti. 

Fyrir það fyrsta þarf staðurinn að setja upp greinargóða áætlun, eins og hvert annað fyrirtæki. 

Áætlunin þarf að vera sniðin að þeim möguleikum sem staðurinn hefur og því sem hann hefur 

upp á að bjóða fyrir ferðamenn. Í öðru lagi þarf fólk að vinna saman til að ná þeim markmiðum 

sem áætlunin felur í sér, samvinna hagsmunaaðila er forsenda þess að áætlunin geti gengið 

eftir. Hagsmunaaðilar þurfa að vinna saman með tvennt að leiðarljósi, annars vegar með hag 

ferðamanna fyrir brjósti og hins vegar samfélagsins í heild. Jafnvægi verður að vera þarna á 

milli. Ef of mikið er einblínt á ferðamanninn geta ýmis samfélagsleg atriði tapast. Mörg dæmi 

eru um það, m.a. á Íslandi, að farið er geyst af stað í að búa þannig í haginn að ferðamaðurinn 

get haft það sem best, en samfélagið situr á hakanum. Þarf því áætlunin að endurspegla þarfir 

ferðamanna og samfélagsins á sama tíma. (Buncle, 2016) 

Stefnumarkandi stjórnunaráætlun áfangastaðar er ákveðinn ferill þar sem farið er yfir 

stjórnarhætti afangastaðar og þeir samræmdir með hliðsjón af öllum þáttum áfangastaðarins 

sem hafa áhrif á upplifun ferðamannsins. Einnig þarf að taka með í reikninginn þarfir ýmissa 

aðila, eins og ferðamanna sem heimsækja staðinn, heimamanna, fyrirtækja á staðnum og 

síðast en ekki síst þarf að huga að umhverfinu. Til að geta fylgt eftir stefnumarkandi 

stjórnunaráætlun þarf að hlúa að þessum þáttum, en það er forsenda fyrir því að vel til takist 

hjá tilteknum áfangastað. Það þarf að gera sitt besta til að viðskiptavinirnir / ferðamennirnir 

sem koma á staðinn til að sjá og upplifa séu ánægðir með dvölina. Íbúar staðarins verða að 

geta lifað í samlyndi með ferðamönnum, einnig þurfa íbúarnir að vera sáttir við þær tegundir 

ferðamennsku sem í boði eru á staðnum. Oft getur myndast togstreita þarna á milli, að íbúum 

á svæðinu finnist vera að sér þrengt í sínum heimabæ vegna of mikils fjölda ferðamanna. Frá 

sjónarhóli fyrirtækja í ferðaþjónustu þá þarf starfsemin augljóslega að skila arði svo 

rekstrargrundvöllur sér til staðar. Að lokum er nauðsynlegt að passa vel upp á umhverfisþætti, 

stuðla að því að gengið sé vel um umhverfið og forðast eftir fremsta megni að valda því skaða. 

Ákveðinn núningur getur myndast á milli fyrirtækja í ferðaþjónustu og umhverfisins, fyrirtæki 

sem nýta náttúruna fyrir sína starfsemina eiga það stundum til að ganga of langt og hleypa of 

miklum fólksfjölda á ákveðið svæði sem kannski þolir ekki þessháttar traðk. Þetta á sér í lagi 

við á Íslandi í dag þar sem náttúran er stór partur af aðdráttarafli landsins og mikill vöxtur í 

ferðamennsku getur gert það að verkum að óvarlega er farið á köflum, ýmis náttúruspjöll 

myndu að öllum líkindum hafa slæmar afleiðingar fyrir ferðaþjónustuna (Buncle, 2016). 

5. Ferðamál í Fjallabyggð 

Staðsetning Fjallabyggðar gerir það að verkum að sveitarfélagið er á svokölluðu jaðarsvæði í 

landfræðilegum skilningi. Til að mynda er Siglufjörður nyrsti kaupstaður landsins, en 

sveitarfélagið er töluvert frá hringveginum svokallaða, sem liggur í gegnum suðurhluta 

Tröllaskaga. Þar sem Fjallabyggð er nyrst á Tröllaskaganum þá veldur þessi vígalegi fjallgarður 

því að samgöngur eru erfiðar til og frá bæjunum yfir vetrartímann, en fjögur jarðgöng eru í 

sveitarfélaginu og er jafnvel von á fleirum í framtíðinni. Þrátt fyrir þetta hefur ferðaþjónustan 

blómstrað á síðustu árum á svæðinu, en þar hefur mikil fjölgun á gistirýmum spilað stóran 

part.  

5.1 Fjallabyggð 

Sveitarfélagið Fjallabyggð varð til árið 2006 með sameiningu Siglufjarðar og Ólafsfjarðar.  

Íbúafjöldinn á svæðinu, samkvæmt tölum frá Hagstofu Íslands, er 1990 manns (1.1.2016) og 

hefur  haldist svipaður undanfarin ár. Vegalengdin á milli bæjarfélaganna er um 15 km og tekur 

það alla jafna um 15 mínútur að keyra á milli staða í gegnum Héðinsfjarðargöngin. Það sem 

helst hefur einkennt þessi smáu bæjarfélög nyrst á Tröllaskaga í gegnum tíðina er einangrun 

og einnig nokkuð staðbundinn vinnumarkaður, sem hefur þá einskorðast við sjávarútveginn. 

Fyrir komu jarðgangna á svæðið voru íbúar oft á tíðum innilokaðir stóran hluta ársins og þar 

af leiðandi einungis hægt að sækja þjónustu innan byggðarlagsins, sem gerði það að verkum 

að verslun og stofnanir stóðu betur að vígi en í öðrum sambærilegum bæjarfélögum sem ekki 

voru eins einangruð. Er við hæfi að fara stuttlega yfir staðreyndir og sögu hvors bæjarfélags. 

(Þóroddur og Huijbens, 2014). 

5.1.1 Siglufjörður 

Siglufjörður er nyrsti kaupstaður landsins, og búa þar 1191 manns (1.1.2016). Bærinn er 

umkringdur tignarlegum fjallasal og hefur fjörðurinn verið mjög snjóþungur í gegnum tíðina, 

en að sama skapi skjólsælt í flestum vindáttum. Mikil einangrun hefur einkennt Siglufjörð í 

gegnum árin, en lengi vel var aðeins hægt að komast til og frá kaupstaðnum sjóleiðis. 

Sjávarútvegur hefur alltaf verið helsta atvinnugrein bæjarins og þekkt eru síldarárin, sem stóðu 

frá byrjun 20. aldar og fram til í kringum 1960. Siglufjörður var ein mikilvægasta höfn landsins 

lengs af og þegar mest lét, varð þetta fámenna þorp því að fimmta stærsta bæ landsins með 

meira en 3000 íbúa. Veturnir voru oft harðir á Siglufirði og mjög snjóþungir, það gerði það að 

verkum að skíðaíþróttin blómstraði um miðbik 20. aldar og hefur fjörðurinn alið af sér marga 

af þekktustu skíðamönnum landsins. (Síldarminjasafnið. 2016) 

5.1.2 Ólafsfjörður 

Ólafsfjörður er nágrannastaður Siglufjarðar. Bærinn er norðarlega á Tröllaskaganum og búa 

þar 799 íbúar (1.1.2016). Ólafsfjörður er sjávarþorp og hefur bærinn, líkt og Siglufjörður, verið 

mjög einangraður í gegnum tíðina. Lengi vel var eina leiðin til að komast þangað um Lágheiði 

eða fyrir Ólafsfjarðarmúla, sem báðar eru torfarnar leiðar og Lágheiðin yfirleitt lokuð 

meirihluta árs vegna ófærðar. Ólíkt Siglufirði þó, er þó töluvert meira landssvæði á láglendi og 

töluvert er af sveitabæjum innar í firðinum (Þóroddur og Kolbeinn, 2010). 

5.2 Samgöngur í Fjallabyggð 

Á jaðarsvæðum eins og Fjallabyggð, skiptir gríðarlega miklu máli að samgöngur séu með besta 

móti, með batnandi samgöngum verður stöðugt minna mál að komast á milli staða og oft á 

tíðum hagkvæmara.  Því styttri tíma sem það tekur ferðamann að komast á áfangastað, þeim 

mun stærri verður markaðurinn fyrir staðinn og eftirsóknarverðara fyrir ferðamanninn að fara 

þangað.  

Samgöngur um Fjallabyggð bötnuðu svo um munaði haustið 2010 með tilkomu 

Héðinsfjarðargangna. Fyrir komu þeirra var stysta leiðin sem hægt var að fara akandi á milli 

bæjarhlutanna, Siglufjarðar og Ólafsfjarðar, um Lágheiði sem eru 62 km og að stórum hluta á 

malarvegi. En þar sem Lágheiðin er lokuð stóran hluta vetrar vegna snjóalaga, þá var eina leiðin 

akandi á milli staðanna að fara fyrir Tröllaskagann sunnan megin og er sú leið um 233 km. Má 

því segja að göngin hafi verið kærkomin og í raun nauðsynleg fyrir bæjarfélagið, en þar sem 

sameiningin á Siglufirði og Ólafsfirði gekk í gegn árið 2006 og þá liðu nokkur ár þar til hægt var 

að komast með góðu móti á milli staðanna allt árið um kring. Yfir sumartímann er vegakerfið í 

nágrenni Fjallabyggðar ágætt, fyrir utan nokkra kafla vestan megin við Siglufjörð um 

Almenninga. En þar er mikið landsig og því getur verið varasamt að aka þar um. Yfir 

vetrartímann kemur það fyrir að færð sé slæm um Ólafsfjarðarmúla og hefur það gerst nú á 

seinni árum að snjóflóð hafa fallið í Múlanum og lokað veginum tímabundið (Þóroddur og 

Kolbeinn, 2010). 

Á vefsíðu Vegagerðinnar má finna tölur frá svokölluðum vegatalningarstöðum, sem staðsettir 

eru víðsvegar á þjóðvegum landsins. Hægt er að skoða sólarhringsumferð á þessum 

talningarstöðum og hefur einnig verið tekið saman meðaltal yfir árdags-, sumar- og 

vetrarumferð fyrir hvert ár. Þó svo að stór hluti af þessari umferð sem tölurnar sýna sé 

daglegur akstur íbúa, gefa þær að vissu leyti hugmynd um þróun á umferð ferðamanna á 

svæðinu, sér í lagi ef vöxturinn er óvenju mikill. Teknir voru fyrir tveir talningastaðir í 

Fjallabyggð sem gefa góða mynd af þróun umferðar á milli ára. Fyrir það fyrsta er það 

Ólafsfjarðarmúli, en það er umferðaþyngsta aðkoman í sveitarfélagið sem liggur þá frá 

Eyjafirði um Dalvík. Þá leiðina er vegurinn mun skárri en t.d. aðkoman til Siglufjarðar um 

Strákagöng vestanmegin, sú leið liggur um Skagafjörðinn og er fljótfarnari alla jafna ef komið 

er frá Suðvesturlandi. Í öðru lagi er umferð um Héðinsfjörð skoðuð, en Héðinsfjörður er mitt á 

milli Siglufjarðar og Ólafsfjarðar. Þar er stuttur vegkafli á milli gangnamunanna, þar sem 

Héðinsfjarðargöng eru í raun tvö göng sem liggja hvort um sig til Héðinsfjarðar. Þar sem að 

göngin voru ekki vígð fyrr en árið 2010 þá hófst talning á veginum um Héðinsfjörð ekki fyrr en 

seinna það ár.  

Myndirnar (4 og 5) gefa glögglega til kynna að umferðin hefur vissulega aukist nokkuð á 

þessum leiðum á síðastliðnum 10 árum. Sér í lagi jókst umferðin um Ólafsfjarðarmúla eftir að 

Héðinsfjarðargöngin opnuðu árið 2010. Meðalaukningin þar hefur verið töluverð, þá helst á 

sumarumferðinni, eða 6% að meðaltali á ári, mest þó árið 2010 þegar aukningin var 25%. 

Árdagsumferðin um Héðinsfjörð á árunum 2011-2015 jókst svo að meðaltali um 4% á ári og 

mest árið 2014 eða um 9% (Vegagerðin.is). 

5.2.1 Samgöngur á sjó og í lofti 

Þar sem útgerðin gegnir veigamiklu hlutverki bæði á Siglufirði og Ólafsfirði er hafnarstarfsemin 

umtalsverð á hvorum staðnum. Höfnin á Ólafsfirði er meðalstór fiskihöfn en á Siglufirði er hún 

töluvert stærri, þar er stór fiski- og flutningahöfn sem nýlega hefur verið endurbætt. Nýr 

viðlegukantur var vígður 30. september 2016 og innsiglingin sem og hluti hafnarinnar dýpkuð 

í 9 metra dýpi. Siglufjarðarhöfn býður því upp á talsverða möguleika hvað varðar að taka á 

móti flutninga- eða skemmtiferðaskipum og eftir þessar viðbætur mun höfnin geta tekið á 

móti enn stærri skipum en áður (siglfirdingur.is, 2016). Árið 2015 var metár í komu 

skemmtiferðaskipa til Siglufjarðar, en það ár komu alls 19 skip. Árið 2016 komu 14 skip á 

tímabilinu seinni part maí til loka ágúst, alls var farþegafjöldi þessara skipa 3550 manns og 

hafa nú þegar 33 skip bókað komu sína árið 2017 sem yrði töluverð aukning. 

Skemmtiferðaskipin stoppa venjulega í hálfan dag í höfninni og fara flestir af farþegunum sem 

koma í land og heimsækja Síldarminjasafnið. (hedinsfjordur.is, 2016) 

Siglufjarðarflugvelli var lokað vegna skorts á viðhaldi árið 2014, eftir viðræður ríkisins við 

einkaaðila fóru í þrot. Til stóð á tímabili að hann yrði rekinn af aðilum í ferðaþjónustu á 

svæðinu, en ekkert varð úr því. (hedinsfjordur.is, 2016). Róbert Guðfinnsson, athafnamaður 

og frumkvöðull í ferðaþjónustu á Siglufirði, hefur talað fyrir því að koma flugvellinum í gagnið 

Mynd 4: Þróun umferðar um Ólafsfjarðarmúla ´06-´15 Mynd 5: Þróun umferðar um Héðinsfjörð ´11-´15 

á ný. Telur hann felast í því mikla möguleikana að reka flugvöll á Siglufirði, þá sér í lagi með 

ferðaþjónustu í huga. Þá þarf að tengja landsbyggðina betur við Keflavíkurflugvöll, er það sér 

í lagi nauðsynlegt yfir vetrartímann þegar færð á vegum er slæm. Í samgönguáætlun er gert 

ráð fyrir fjármagni svo unnt verði að koma Siglufjarðarflugvelli aftur í stand. Róbert segir að 

svo í framhaldinu verði flugrekstur i innanlandsflugi skoðaður, hvort sem það verði í samvinnu 

við aðra aðila eða á eigin vegum. (turisti.is, 2016) 

5.3 Gistimöguleikar 

Almennt eru fjórar tegundir af gistingu leigðar út á Íslandi, eru þær teknar saman á vefsíðu 

Ríkisskattstjóra í tengslum við umfjöllun á gistináttaskatti. Fyrir það fyrsta eru það hótel, en 

herbergi á hótelum teljast til gistirýma. Svo eru það gistiheimili, þar eru einnig herbergi sem 

leigð eru út talin til gistirýma en einnig ef rúm eða svefnpokapláss er leigt úr sér. Því næst eru 

það íbúðir og orlofshús, þar telst hver íbúð gistirými ef hún er leigð út í einu lagi. Að lokum eru 

það tjaldsvæði, þar telst stæðið undir hvert og eitt tjald sem gistirými, að sama skapi stæði 

fyrir húsbíla, fellihýsi o.s.frv. (Ríkisskattstjóri, 2016) 

Töluvert framboð er af gistingu fyrir ferðamenn í Fjallabyggð, sér í lagi miðað við íbúafjölda og 

smæð sveitarfélagsins. Í heildina eru þrjú hótel, þrjú gistiheimili, eitt hostel og tvö tjaldsvæði í 

Fjallabyggð. Að auki eru aðilar sem bjóða uppá íbúðir til leigu á hvorum staðnum. (visit 

Tröllaskagi, 2014) 

Árið 2014 opnaði Sigló hótel, sem er býður uppá 60 herbergi og er því lang stærsta hótelið á 

svæðinu.  Gistiheimili Jóa er á Ólafsfirði en þar er boðið upp á gistingu í 6 herbergum og opnaði 

það árið 2012. Einnig á Ólafsfirði er Hótel Brimnes, en þar er bæði boðið upp á hótelgistingu 

og gistingu í bústöðum. Á Siglufirði má svo finna hótel Siglunes sem er í húsi sem hýst hefur 

mörg hótel í gegnum tíðina, það er 19 herbergja og opnaði eftir miklar endurbætur árið 2013. 

Gistiheimilið Hvanneyri er einnig á Siglufirði en það er 24 herbergja og hefur verið rekið frá 

árinu 1996. The Herring house er gistihús á Siglufirði sem opnaði árið 2012 og býður uppá 6 

herbergi. Svo er það Siglo Harbour, sem er hostel og einnig íbúðahótel með þremur íbúðum. 

Einnig má nefna að nokkuð er um að aðilar leigi út íbúðarhús eða herbergi í heimagistingu með 

ýmsum leiðum eins og til að mynda í gegnum Airbnb.  

5.3.1 Fjöldi gistinátta 

Líkt og áður hefur verið nefnt í verkefninu þá er gistináttaeining leiga á gistiaðstöðu í allt að 

einn sólarhring, en tilgangur gistirýmisins er að dvalið sé yfir nótt og leigan nái ekki yfir lengri 

tíma en einn mánuð. Gistirýmið þarf að afmarka og almennt er ekki miðað við einstakling, en 

í ákveðnum tilvikum er gistirýmið afmarkað við svefnrými fyrir hvern og einn einstakling. 

Hvernig greitt er fyrir gistinguna skiptir ekki máli í þessu sambandi. (Ríkisskattstjóri, 2016).  

Fjöldi gistinátta er ein leið til að sjá þróun á komu ferðamanna á áfangastaði, þó svo að 

auðvitað sé það þannig að ekki allir ferðamenn sem eiga leið um bæjarfélagið gisti þá gefur 

það samt einhverja mynd af þróun mála. Það má gera ráð fyrir því að þeir ferðamenn sem eyða 

einni nótt eða fleiri, séu alla jafna þeir ferðamenn sem skilja mest eftir sig. Þeir greiða fyrir 

gistinguna, kaupa sér að öllum líkindum mat og nýta sér jafnvel einhverja afþreyingu sem þeir 

þurfa oftast einnig að greiða fyrir. Upplýsingar um fjölda gistinátta á landsvísu og fyrir 

landshluta má finna á vefsíðu Hagstofu Íslands. En til að fá upplýsingar um gistinætur í 

ákveðnum bæjarfélögum þarf að óska eftir þeim tölum hjá Hagstofunni og fyrir þær þarf að 

greiða. Samkvæmt lögum þá er öllum aðilum sem selja gistingu á hótelum, gistiheimilum eða 

tjaldsvæðum skylt að tilkynna til Hagstofu Íslands fjölda gistinátta eftir þjóðernum fyrir hvern 

mánuð.  

Þegar fjöldi gistinátta eftir ríkisfangi voru teknar saman, þá voru valin árin 2006, 2009, 2012, 

2014 og 2015. Ástæðan á bakvið það val er einna helst að fá góðan samanburð á þróun fyrir 

og eftir komu Héðinsfjarðargangna en einnig til að sjá þróunina á þessum árum sem aukning 

á komum ferðamanna hefur verið hvað mest. Árið 2006 sýnir hvernig staðan var fyrir 

efnahagshrunið, 2009 sýnir árið fyrir komu gangnanna, 2012 sýnir svo stöðuna þegar 

ferðamannastraumurinn til Íslands fór að aukast til muna. Svo eru það árin 2014 og 2015 sem 

sýna nýjustu tölur og hvernig þróunin hefur verið eftir að sprenging átti sér stað á komum 

erlendra ferðamanna til landsins. Vegna samkeppnissjónarmiða þá eru niðurstöðurnar ekki 

sundurliðaðar eftir tegund gististaða né heldur hvort staðurinn er á Siglufirði eða Ólafsfirði. 

Aðeins eru heildartölurnar yfir alla 

ferðamenn og svo tölur yfir 

íslenska ferðamenn annars vegar 

og erlenda hins vegar skoðaðar 

2006 2009 2012 2014 2015

Íslenskir ríkisborgarar 3.234 6.304 4.862 14.159 11.895

Erlendir ferðamenn 1.179 2.206 3.067 23.858 27.749

Samtals gistinætur 4.413 8.510 7.929 38.017 39.644

Ár

Mynd 7: Fjöldi gistinátta í Fjallabyggð tölfræði 

yfir árið. Það sem mesta 

athygli vekur er þessi 

gífurlega aukning sem 

var á milli áranna 2012 

og 2014 á gistináttum 

erlendra ferðamanna á 

Ólafsfirði og Siglufirði, 

en aukningin á þessum 

tíma var rétt tæplega 

400%. Á ekki lengra 

tímabili vekur  það einnig athygli fækkunin sem á sér stað á íslenskum ferðamönnum á árunum 

2014-2015. En það það er ljóst að erlendir ferðamenn er komnir í yfirgnæfandi meirihluta hvað 

varðar fjölda gistinátta.  

5.3.2 Umsagnir viðskiptavina 

Tækniþróunin hefur verið hröð á undanförnum árum, með tilkomu tækja eins og snjallsímans 

og spjaldtölva og hvernig fólk getur haft áhrif með því að koma sínum skoðunum á framfæri 

og fer ferðamannaiðnaðurinn ekki varhluta af því. Að vissu leyti má segja að hefðbundinn 

ferðamaður á Íslandi í dag sé hinn svokallaði „upplýsti neytandi“, en hann hefur ótakmarkað 

frelsi til að velja og sækja sér upplýsingar á veraldarvefnum um það sem honum dettur í hug. 

Með þessu móti getur markaðsfólk æ frekar nýtt sér það sem oft er kallað traustasta 

markaðssetningin, en það er orð einhvers sem þú treystir eða þekkir (e. word-of-mouth, 

WOM). Þetta er markaðssetning sem mikið er nýtt í gegnum samskiptamiðla og ferðavefsíður 

eins og Tripadvisor, stundum kölluð þá „word-of-mouse“. (Huijbens og Gunnar 2013) 

Í dag er orðið mun auðveldara að koma skilaboðum á framfæri, og kynna einhverja þjónustu 

eða vöru. Þetta á sérstaklega við um fyrirtæki í ferðamálum, þar sem þau eru mjög háð því að 

vera sýnileg. Nær undantekningalaust eru aðilar sem bjóða uppá þjónustu fyrir ferðamenn 

með vefsíðu, eða síðu á samfélagsmiðlum eins og Facebook. Einnig kynna þessir aðilar sína 

þjónustu alla jafna í gegnum bókunarsíður eins og booking.com og ferðasíður líkt og áðurnefnd 

tripadvisor.com. Þessar leiðir eru vel þekktar og því í raun alveg nóg að setja nafn á áfangastað 

í leitarvél og aðilinn, hvort sem það er hótel, gistihús eða eitthvað annað, ætti að koma upp í 

leitarniðurstöðum. Má svo oftar en ekki lesa ummæli fyrrum viðskiptavina og gefa þeir svo 

Mynd 6: Fjöldi gistinátta í Fjallabyggð ´06, ´09, ´12, ´14 og ´15 

einkunn sem getur verið í formi stjarna eða á skalanum 0-10. Ferðamenn eru í meira mæli að 

taka ákvarðanir byggða á umsögnum annarra ferðamanna sem áður hafa nýtt sér þá tilteknu 

þjónustu sem leitast er eftir. Þetta gerir það eðlilega að verkum að meiri ábyrgð er sett á 

herðar þjónustuaðilans að þóknast viðskiptavininum og halda þeim staðli sem hann gefur sig 

út fyrir að vera í. Ef hann gerir það ekki er hætt á því að hann fái slæma umsögn frá 

viðskiptavininum og meðaleinkunnin lækki jafnvel í kjölfarið. Svo eiga þjónustuaðilarnir þann 

kost að svara umsögnum frá viðskiptavinum og er kannski að vissu leyti hægt að líta á slæma 

umsögn sem jákvæða þar sem hægt er að bæta það sem miður þótti fara. 

Þegar skoðaðar eru umsagnir á tripadvisor.com og booking.com fyrrum viðskiptavina hótela 

og gistiheimila í Fjallabyggð er fólk á heildina 

litið mjög ánægt með þjónustu og aðbúnað á 

gististöðunum.  Vefsíðan tripadvisor.com er 

löngu orðin þekkt á meðal ferðamanna þegar 

skoða á allt milli himins og jarðar varðandi 

ferðalög og áfangastaði. Þarna skrifar fólk um 

sínar upplifanir, hvað það var ánægt með og hvað mögulega hefði betur mátt fara og gefur svo 

einkunn frá 0-5. Booking.com er sambærileg 

að mörgu leyti nema þar er einnig hægt að 

panta, til dæmis gistingu á hóteli. Að auki er 

hægt að skrifa þar um sínar upplifanir og gefa 

einkunn frá 0-10. Flestir aðilar sem bjóða upp 

á gistingu á Siglufirði og Ólafsfirði eru skráðir á þessar síður. Sjá má að þegar meðaleinkunnir 

sem gefnar hafa verið eru skoðaðar, að aðilarnir eru að fá prýðisgóða einkunn. 

5.4 Afþreying 

Boðið er upp á ýmislegt hvað varðar afþreyingu í Fjallabyggð, þá ber helst að nefna hið 

rótgróna Síldarminjasafn á Siglufirði. Safnið var opnað árið 1994 í þeirri mynd sem það þekkist 

í dag, en ýmsar viðbætur hafa komið síðan þá og er umfang safnsins orðið umtalsvert í dag og 

setur það mikinn svip á bæinn (Síldarminjasafnið. 2014). Möguleikar til skíðaiðkunar í 

Fjallabyggð hafa löngum verið til fyrirmyndar, enda hefur ríkt mikil skíðahefð á svæðinu í tugi 

ára. Ber þar fyrst að nefna Skíðasvæði Siglufjarðar í Skarðsdal, þar er alla jafna hægt að ganga 

að snjónum vísum yfir veturinn og langt fram eftir vori. Einnig er aðstaða fyrir skíðagöngu að 

Tripadvisor Umsagnir Einkunn

Hótel Siglunes 44 4,5

Sigló hótel 125 4,5

Gistiheimili Jóa 16 4,5

Hótel Brimnes 296 4,5

The Herring house 103 5

Booking.com Umsagnir Einkunn

Hótel Siglunes 321 9,2

Siglo hótel 244 9,5

Siglo Harbour hosel and ap. 63 8,4

The Herring house 113 9,5

Hótel Brimnes 322 8,8

Gistihús Jóa 132 8,3
Mynd 8:Meðaleinkunn á Booking.com (0-10) 

Mynd 9: Meðaleinkunn á Tripadvisor (0-5) 

Hóli á Siglufirði sem og í Bárubraut, skammt fyrir ofan Ólafsfjarðarbæ. Nálægðin við náttúruna 

er einn af helstu kostum bæjarfélaganna, fjöllin á Tröllaskaganum umkringja staðina, þar má 

stunda útivist af ýmsu tagi eins og til dæmis fjallaskíði, gönguferðir og fjallahjólreiðar. Þegar 

umsagnir ferðamanna í Fjallabyggð eru skoðaðar þá ber nokkuð á því að viðskiptavinir nefni 

að þeim þyki ekki nægileg afþreying  í boði á svæðinu. Yfirleitt er skrifað um fallega og 

stórbrotna náttúru, mikla kyrrð og heillandi umhverfi, en sumum aðilum finnst að það mætti 

vera meira við að vera. Einnig ber að nefna að sundlaugar eru á báðum stöðum, sundlaugin á 

Ólafsfirði er þó meira spennandi kostur. Aðstaðan þar var bætt svo um munaði fyrir fáeinum 

árum síðan og er þar ein stór rennibraut og önnur minni, ásamt legulaug, heitum pottum og 

25 metra útilaug. Til viðbótar eru golfvellir á báðum stöðum og verið er að leggja lokahönd á 

9 holu völl í Hólsdal á Siglufirði sem ætlað er að auka enn frekar afþreyingamöguleika í bænum. 

Svo er boðið upp á veiði á sjóstöng á Siglufirði og ferðir með snjótroðara upp á Múlakollu á 

Ólafsfirði, svo eitthvað sé nefnt (visittrollaskagi.is, 2014). 

6. S.V.Ó.T greining á svæðinu  

Svót greining er leið til að meta og draga saman styrkleika og veikleika innviða viðfangsefnis, 

sem og ógnanir og tækifæri í ytra umhverfi. Það sem er til skoðunar hér er sveitarfélagið 

Fjallabyggð sem áfangastaður fyrir ferðamenn. Það er mikilvægt að týnast ekki í smáatriðum 

við greininguna, heldur reyna frekar að fá góða heildarmynd af stöðu mála og taka fyrir það 

sem skiptir mestu máli fyrir viðfangsefnið til að geta vaxið. Í framhaldi af SVÓT greiningu er 

svo hægt að ráðast í áætlanagerð og þá farið yfir hvernig hægt sé að nýta sér styrkleikana til 

fullnustu. Hvernig má notfæra sér styrkleikana til að ná samkeppnisforskoti á markaði. (Boddy, 

2008)  

Vissulega er hér um huglægt mat að ræða að ákveðnu marki, en að sama skapi er þetta góð 

leið til að taka saman þá þætti sem ganga vel og eru jákvæðir fyrir svæðið í heild annars vegar 

og hins vegar hvað mætti betur fara. Fyrst verða teknir saman styrkleikar og tækifæri sem 

staðirnir og svæðið hefur úr að spila og svo verður farið yfir veikleikana og þær ógnanir sem 

mögulega geta blasað við. 

Til að geta metið hvað séu raunverulegir styrkleikar og hvað séu veikleikar þarf að horfa til 

hver markhópurinn er. Íslandsstofa gaf út á árinu 2016, rit undir nafni átaksins „Inspired by 

Iceland“ þar sem gunnstoðir markaðssetningar í ferðaþjónustu voru teknar saman. Þar segir 

meðal annars að Ísland sé ekki fyrir hvern sem er, það sé ekki fyrir þá sem fara þangað sem 

allir aðrir fara og ekki fyrir þá sem ekki vilja láta koma sé á óvart. Markhópurinn sem er 

skilgreindur í ritinu sem eftirsóknarverðastur fyrir Ísland er hinn svokallaði upplýsti 

ferðamaður. Hann er á aldrinum 20 – 65 ára, með menntun, tekjur og snjallsímanotkun yfir 

meðallagi, hann vill standa fyrir utan hjörðina og ferðast sjálfstætt. Hann vill fara á nýja og 

spennandi áfangastaði og vill fara í frí að vetri til. Hann sækist eftir áskorunum, er opinn fyrir 

nýjungum og er tilbúinn að deila upplifun sinni með öðrum. (Íslandsstofa, 2016) 

Ef þrengja á markhópinn enn frekar fyrir Fjallabyggð, þá gerði ráðgjafafyrirtækið PKF úttekt á 

upprunamörkuðum ferðaþjónustu á Íslandi. Niðurstaðan var að Ísland væri hentugur 

áfangastaður fyrir sérhæfða ferðamennsku, á borð við ævintýraferðamennsku. Helstu 

markaðssvæðin fyrir slíka ferðamennsku eru talin vera lönd á borð við Þýskaland, Sviss, 

Frakkland og Norður Ameríka. Helstu einkenni ævintýraferðamanns að mati PKF eru m.a.: 

Aldur 35 – 47 ára, vel menntaður, tekjur yfir meðallagi, vill kynnast nýjum stöðum og 

náttúrunni. Hann notar helst internetið til að fá upplýsingar og er líklegur til að sækja í nýjar 

upplifanir á undan öðru fólki. (PKF, 2013) 

6.1 Styrkleikar og tækifæri 

Náttúran og umhverfið 

Í Fjallabyggð komast ferðamenn í mikið návígi við mikilfenglegt umhverfi allt í kring og er stutt 

að fara til að komast í kyrrð og ró og ekkert í kring nema ósnortin náttúran. Fjallasalurinn í 

fjörðunum þremur, Siglufirði, Ólafsfirði og Héðinsfirði býður uppá mikið ævintýraland fyrir fólk 

sem hefur áhuga á skíðaiðkun utan brauta. Þetta svæði teygir sig jafnvel yfir í Fljótin í Skagafirði 

og Dalvík í Eyjafirði og er það þá orðið feiknastórt eða allt að 300 ferkílómetrar en ennþá stærra 

ef notast er við þyrlu. Á stórum hluta þessa svæðis, sér í lagi inni í dölum og fyrir fyrir ofan 200-

300m línu, er hægt að finna snjó töluvert fram á sumar. Oft, þá sér í lagi ef vorið er í kaldara 

lagi, má finna staði til skíðaiðkunar fram í seinni part júlí. Fjallaskíðatímabilið er frá miðjum 

mars, fram í júní og eru nokkrir aðilar sem bjóða upp á leiðsögn sem og þyrluferðir upp á 

tindana, fyrir þá sem það kjósa. En það þykir sérstaklega heillandi að geta skíðað langleiðina 

niður í sjó, eitthvað sem þekkist ekki á helstu skíðastöðum í Evrópu eða Norður Ameríku. Yfir 

sumartímann og á haustin er svæðið mjög gott fyrir útivist af ýmsu tagi. Hægt er að fara í 

fjallgöngur eða stunda fjallahjólreiðar svo eitthvað sé nefnt. Svo eru stór stöðuvötn, bæði í 

Ólafsfirði og í Héðinsfirði sem býður upp á ýmsa möguleika, eins og að róa á kajak og fleira.  

Staðsetningin 

Staðsetningin getur bæði verið kostur og ókostur, en að vera á jaðarsvæði getur haft visst 

aðdráttarafl fyrir ákveðinn hluta af ferðamönnum. Hún er kostur í því samhengi að 

ferðamönnum sem vilja upplifa staði sem eru úr alfaraleið og fyrir utan hringveginn getur þótt 

heillandi að heimsækja Siglufjörð og Ólafsfjörð. Það býður einnig upp á meiri kyrrð og jafnvel 

er möguleiki að ferðamaðurinn finni fyrir meiri tengslum við íbúa staðanna, upplifunin gæti þá 

orðið meira „ekta“ ef borið er saman við miðbæ Reykjavíkur til dæmis.  

Sagan 

Þó svo báðir staðirnir séu sögufrægir þá hefur Siglufjörður byggt upp stóran hluta 

ferðamennskunnar í gegnum árin í kringum sögu síldarævintýrsins, svokallaða. 

Síldarminjasafnið hefur skapað sér sess á landsvísu og hefur að bjóða veglega og fræðandi 

sýningu sem fangar sögu síldaráranna. Við uppbygginguna síðustu árin við höfnina á Siglufirði 

þá hefur sagan alltaf verið til hliðsjónar og markmiðið að skapa að einhverju leyti stemninguna 

sem einkenndi staðinn á síldarárunum. 

Báðir bæirnir búa að mikilli íþróttasögu, þá sérstaklega í tengslum við skíðaíþróttina, en einnig 

má nefna knattspyrnu en Ólafsfjörður hafði að skipa fyrnasterku liði Leifturs knattspyrnufélags 

á 9. og 10. áratug síðustu aldar. Margir ólympíufararnir hafi keppt fyrir hönd skíðafélaga 

staðanna og hafa þeir eignast mikinn fjölda íslandsmeistara í gegnum árin.  

Gisting  

Úrval gististaða er mjög gott í Fjallabyggð, ef tekið er tillit til smæðar bæjarfélagsins, en á 

síðustu 4 árum hafa margir nýir aðilar komið inn og fjölgunin orðið eftir því. Fyrir utan 

hefðbundin gistiheimili og hótel er einnig í boði ýmis íbúðaleiga og því fjölbreytnin töluverð. 

Bæjarfélagið sem áfangastaður getur því annað nokkuð stórum hópum sem er alltaf kostur.  

Afþreying 

Það er töluvert í boði hvað varðar afþreyingu í Fjallabyggð, þá sér í lagi ef litið er til smæðar 

bæjarfélagsins. Líkt og nefnt hefur verið er hægt að stunda útivist á borð við skíði á veturna og 

golf á sumrin og eru þarna möguleg sóknarfæri fyrir staðinn til að halda stóra árlega viðburði. 

Til að mynda er fjallaskíðamót haldið í Siglufjarðarskarði á vori hverju, sem dæmi væri hægt 

að gera það stærra og veglegra til að laða fleiri erlenda fjallaskíðamenn að. Síldarminjasafnið 

stendur svo fyrir sínu og ætti ekki að vera erfitt fyrir ferðamenn að finna eitthvað við sitt hæfi.  

Siglufjarðarhöfn 

Það má telja til mikilvægi Siglufjarðarhafnar fyrir komu stærri skipa eins og skemmtiferðaskipa 

og flutningaskipta. En höfninni er lýst sem stórri fiski- og flutningahöfn og hefur hún í auknum 

mæli tekið á móti stórum skipum. Sumarið 2016 komu til að mynda 14 skemmtiferðaskip með 

samtals 3550 farþega til Siglufjarðar og hafa þegar 33 skemmtiferðaskip bókað komu sína árið 

2019. Má gera ráð fyrir að stækkun hafnarinnar á þessu ári hjálpi þar til. 

6.2 Veikleikar og ógnanir 

Veðráttan 

Erfitt er að reikna með veðrinu á Íslandi, en sérstaklega erfitt í fjörðunum úti á landi. 

Ferðamennska á Íslandi er oftar en ekki utandyra, þar sem ferðamenn njóta þess sem náttúra 

landsins hefur uppá að bjóða, og setur slæmt veðurfar oft strik í reikninginn.  

Staðsetningin 

Staðsetningin er, þegar yfir heildina er litið, að öllum líkindum meiri ókostur en kostur. Þó svo 

það sé mögulega kostur þegar horft er til jaðaríþrótta og fleira sem því tengist, þá er það svo 

lítill hluti af heildinni. Það að hvorugur staðurinn er stoppistöð á hringveginum um Ísland er 

fremur óheppilegt. Það gerir það að verkum að mikill fjöldi ferðamanna sem hefði kannski 

slysast á staðinn á leið sinni hringinn í kringum landið fyrir tilviljun, og jafnvel stoppað, keyra 

áfram hringveginn austur- eða vestureftir. Bara með þessum hætti tapast mikil viðskipti. Svo 

er oft illfært yfir vetrartímann til staðanna og það gerir það að verkum að erfiðara er að komast 

þangað, sem gæti dregið úr fólki við að gera sér ferð þangað. 

Afþreying – plan b 

Eitt að því sem viðskiptavinir hótela og gistiheimila í Fjallabyggð nefndu í umsögnum sínum á 

ferðavefsíðunum var að meira mætti vera í boði hvað varðar afþreyingu á svæðinu. Þetta á 

helst við þegar ekki er hægt stunda það sem viðskiptavinirnir komu til að stunda á svæðinu, til 

að mynda ef ekki var hægt að fara á skíði vegna veðurs. Eðlilega er krefjandi í svo litlu samfélagi 

að halda gangandi allri þjónustu sem búast má við að sé í stærri bæjarfélögum. 

Veitingaþjónusta 

Þessi þáttur getur verið nokkuð einsleitur og þá sérstaklega á Ólafsfirði. Það ber nokkuð á því 

í umsögnum ferðamanna, að skortur sé á veitingastöðum,  en líkt og með afþreyinguna er það 

ekki létt verk að láta vandaðan veitingarekstur reka sig sómasamlega í bæ á borð við 

Fjallabyggð. En ef hægt er að reikna með áframhaldandi vexti í komum ferðamanna á svæðið 

þá er ekkert því til fyrirstöðu að fleiri aðilar sæki á markaðinn. 

Gengi íslensku krónunnar gangvart erlendum gjaldmiðlum 

Eftir að íslenska krónan veiktist mikið í kjölfar efnahagshrunsins árið 2008 þá hefur hún styrkst 

mikið á undanförnum misserum. Ef skoðað er gengið gagnvart evru þá má sjá að 1 evra kostaði 

1. nóvember 2016 123 krónur, samanber í kringum 145 krónur sumarið 2015 og 165 krónur 

haustið 2013. Krónan hefur svo styrkst ennþá frekar gagnvart breska pundinu, á einu ári hefur 

breytingin verið tæp 31%, en á tímabilinu kostaði pundið mest í nóvember 2015 eða 197 

krónur, en minnst 136 krónur 2. nóvember 2016. (li.is). Fyrir breska ferðamenn þýðir þetta að 

það er að minnsta kosti 31% dýrara að ferðast til Íslands en fyrir ári síðan, en svo má gera ráð 

fyrir vísitöluhækkunum í ofanálag. Þetta er áhyggjuefni fyrir ferðaþjónustu í Fjallabyggð og á 

Íslandi almennt. 

Snjóléttur vetur 

Þar sem ævintýraferðamennska á borð við fjallaskíði er mjög háð veðráttu þá myndi snjóléttur 

vetur hafa slæm áhrif. Þá gæti til að mynda tímabilið styst og líkur á því að ekki væri hægt að 

nýta fjöllin sem skyldi. 

7. Norður Noregur, hvaða lærdóm má draga þaðan? 

Sé horft út fyrir landsteinana og Ísland eða Fjallabyggð, sem ferðamannastaður og jaðarsvæði, 

borin saman við viðlíka staði í nágrannalöndunum þá stendur til að mynda Norður Noregur í 

svipuðum sporum. Heimsóknum ferðamanna til Norður Noregs hefur fjölgað mjög mikið á 

síðustu árum  en svæðið er nokkuð afskekkt og því sambærilegt Fjallabyggð að þeim hluta til 

og Fjallabyggð. Veðráttan í Norður Noregi er ekki ósvipuð því sem þekkist á Íslandi, opið svæði 

og því nokkuð vindasamt. Veturinn er mildari þarna norður frá en til að mynda inn til landsins, 

þar sem froststillur eru þekkt fyrirbæri yfir kaldasta tíma ársins, og töluvert minni munur á milli 

árstíða en gengur og gerist sunnar í landinu. Finna má því töluverð líkindi með norður Noregi 

og Íslandi hvað veðurfar varðar. Að auki er dagurinn enn styttri í Norður Noregi yfir veturinn 

en á Íslandi og á sumrin er bjart nánast allan sólarhringinn. (nordnorge.com, 2016) 

Á árunum 2006 til 2016 hefur Norður Noregur upplifað kröftugan vöxt í fjölda gistinátta á 

svæðinu, til að mynda hefur gistináttum fjölgað um 378% yfir vetrartímann frá því að farið var 

að markaðssetja norðurljósin kerfisbundið árið 2006. Norðurljósa-ferðamennskan hefur haft 

mikil áhrif á þessar þróun en norðurljósin í Noregi hafa fengið mikla umfjöllun og hlotið 

verðlaun sem ein af merkilegustu upplifunum á ferðalagi í heiminum. Er þetta talið vera 

afrakstur góðrar samvinnu aðila í landshlutanum, sem hefur gert það að verkum að 

afþreyingarmöguleikarnir sem í boði eru bæta upp hvorn annan og mynda saman ólíka heild 

sem virkar áhugaverð fyrir ferðamanninn. Fyrir marga hafa norðurljós orðið eitthvað sem þeir 

verða að upplifa á lífsleiðinni og má því þakka góðri markaðssetningu. Samkvæmt rannsóknum 

skilja „norðurljósaferðamenn“ mest eftir sig af ferðamönnum í Noregi eða að meðaltali 2.650 

norskar krónur á dag, á meðan hinn almenni ferðamaður í Norður Noregi skilur eftir sig 1.490 

norskar krónur að meðaltali. Ekki nóg með að svæðið sé sífellt vinsælli áfangastaður þá eru 

ferðamenn í Norður Noregi almennt ánægðastir með dvölina af þeim ferðamönnum sem 

heimsækja landið. (Innovasjon Norge, 2016) 

Þarna getur Fjallabyggð og í raun Norðurland í heild lært af Norður Noregi, þá sér í lagi hvað 

varðar samvinnu. Á Norðurlandi má finna fjölda spennandi áfangastaða sem bjóða upp á 

fjölbreytta þjónustu fyrir ferðamenn. Samstillt átak aðila vítt og breytt á svæðinu þar sem 

nýttir eru styrkleikar hvers og eins staðar myndi vafalaust styrkja stöðu svæðisins á 

ferðamálamarkaðnum.  Átakið gæti stuðlað að sterkari heild í ferðaþjónustu á svæðinu og þar 

af leiðandi að öllum líkindum skila sér með frekari fjölgun ferðamanna.  

8. Tekjur sveitarfélaga af ferðamönnum 

Sveitarfélög á Íslandi fara með allt skipulagsvald á því svæði sem heyrir undir þau og hafa því 

mikil áhrif þegar kemur að þróun og uppbyggingu í ferðaþjónustu á áfangastað. Ekki er alltaf 

hægt að ganga að því vísu að framsækni og velvilji gildi í garð ferðamála ríki í sveitarfélagi. 

Þáttur sveitarfélaga í ferðamálum er alla jafna umfangsmikill, en sökum þess hve stærðir þeirra 

og íbúafjöldi eru mismunandi þá gefur auga leið að aðkoma þeirra er nokkuð misjöfn. Það hvíla 

ýmis mikilvæg mál á herðum sveitarfélagsins sem hafa beina tengingu við ferðaþjónustu, má 

þá nefna skipulags-, hreinlætis-, og umhverfismál. Einnig er hægt að nefna ýmis 

menningarmál, í rauninni er hægt að telja upp stóran hluta af starfsemi sveitarfélaga sem gæti 

haft áhrif á ferðamál með einum eða öðrum hætti. Aðkoma áðurnefndrar markaðsstofu 

landshluta gegnir veigamiklu hlutverki í ferðamálum fyrir sveitarfélögin og styður við 

uppbyggingu ferðaþjónustu á svæðunum. Það er nokkuð ljóst að sveitarfélögin geta ekki byggt 

upp ferðaþjónustu upp á sitt einsdæmi, það þarf aðkomu fleiri aðila til að renna traustari 

stoðum undir atvinnugreinina. Það þarf því að treysta á að aðilar séu tilbúnir til að ráðast í 

rekstur sem byggir afkomu sína að hluta til eða að öllu leyti á að þjónusta ferðamenn. 

Sveitarfélög geta, með ákvörðunum sínum, stutt fyrirtæki í að koma markmiðum sínum í 

framkvæmd. (Gunnar og Huijbens, 2013). 

Líkt og áður var nefnt í þessu verkefni þá hafa tekjur ríkisins minnkað um 10% á síðustu 4 árum 

á hvern ferðamann. Ástæður þess eru óljósar þó svo ýmsar kenningar hafa komið fram eins og 

til dæmis svört atvinnustarfsemi. Ekki er ljóst hve mikið umfangið er af þess háttar starfsemi 

þar sem erfitt er að meta það, en áætlanir gera ráð fyrir að hið opinbera verði af töluverðum 

skatttekjum vegna þessa. Að auki er tekjunum ekki skipt jafnt og er uppi töluvert ójafnvægi 

þegar sveitarfélög þurfa að standa í miklum kostnaði við uppbygginarstarf og ýmsar 

framkvæmdir svo hægt sé að taka á móti ferðamönnum sem vilja sækja þau heim, en svo skilja 

þeir oft á tíðum lítið sem ekkert eftir á svæðinu. Þetta þýðir að þó svo að veltan sé mikil hjá 

fyrirtækjum þýðir það ekki endilega að tekjur sveitarfélagsins vegna ferðaþjónustu sé í takti 

við það (Kastljós, 2016).  

Í dag er staðan þannig að tekjur sveitarfélaga fást af útsvari þeirra sem vinna við ferðaþjónustu, 

en að auki fá sveitarfélög skatttekjur af mannvirkjum sem tilheyra ferðaþjónustunni. Ef litið er 

til þeirra þátta sem sveitarfélög leggja af mörkum til ferðaþjónustu þá verða þessar tekjuleiðir 

að teljast nokkuð takmarkaðar. Sveitarfélög reka ýmsa þjónustu eins og tjaldsvæði, sundlaugar 

og upplýsingamiðstöðvar. Einnig bera þau alla jafna ábyrgð á skipulagsmálum sem snerta 

ferðaþjónustu að mörgu leyti, að auki bera sveitarfélög ábyrgð á aðstöðu á fjölförnum 

ferðamannastöðum og ýmsu er varðar hreinlætismál og forvarnir. Sveitarfélög koma að 

ýmsum viðburðum og að auki þurfa þau að reka almenningssamgöngur og sjá til þess að 

gatnakerfi sé viðhaldið. Ljóst er að sveitarfélög hafa þurft að verja auknum fjármunum til 

ýmissa verkefna sem tengjast ferðamálum, því þarf að stuðla að því að tekjur þeirra geti staðið 

undir þessum verkefnum. (Guðjón Bragason o.fl. 2016) 

Í maí 2016, á fundi stjónar Sambands íslenskra sveitarfélaga, var ákveðið að mynda starfshóp 

sem átti að kanna hvaða leiðir sveitarfélög gætu farið til að afla aukinna tekna af 

ferðamönnum. Þetta var þá skoðað í þeim tilgangi að hægt væri að nota fjármagnið í 

nauðsynlega uppbyggingu innviða í ferðaþjónustu. Skilaði starfshópurinn af sér skýrslu í 

september 2016 sem var nefnd einfaldlega: „Auknar tekjur sveitarfélaga af ferðamönnum“. Í 

skýrslunni kemur fram að ýmsar leiðir eru færar í þessum efnum, en það er ljóst að engin ein 

leið geti virkað óaðfinnanlega. Þær hafa allar kosti og galla en má reikna með því að hægt sé 

að bæta töluvert úr þeim leiðum sem farnar eru í dag. Er það aðallega tvennt sem hópnum 

finnst þurfa að leggja áherslu á í þessum málum, annars vegar að sveitarfélögin fái 

tekjugrundvöll sem myndist sátt um og hins vegar að skiptingin verði sanngjörn. Einnig að litið 

verði þá til þeirra áhrifa sem fjölgun erlendra ferðamanna hefur á svæðið. Þær einstöku 

gjaldtökuleiðir sem hópnum þykir vert að skoða eru: Gistináttaskattur, komu- eða 

brottfarargjald og að hlutdeild í auknum tekjum ríkisins af virðisaukaskatti og öðrum 

skatttekjum renni til sveitarfélaga. Einnig voru nefndar leiðir á borð við náttúrupassa, 

aðgangsgjöld og bílastæðagjöld. (Guðjón Bragason o.fl. 2016) 

7.1 Gistináttaskattur 

Í ljósi þeirrar aukningar sem hefur orðið á gistináttum í Fjallabyggð á síðustu 2-3 árum þá er 

forvitnilegt að skoða hvaða áhrif breyting á fyrirkomulagi gistináttaskattsins hefði fyrir 

sveitarfélagið. Samanber lög um gistináttaskatt nr 87/2011, þá rennur 3/5 hluti af innheimtum 

tekjum af skattinum til Framkvæmdasjóðs ferðamannastaða og það sem eftir stendur, eða 

2/5, rennur til þjóðgarða og friðlýstra svæða sem Umhverfisstofnun hefur umsjón með. Því fá 

sveitarfélög engar beinar tekjur af skattinum, en þau geta sótt um styrki úr Framkvæmdasjóði 

ferðamannastaða. Segir í lögum um gistináttaskatt nr. 87/2011, að gistináttaskattur er 100 kr 

fyrir hverja selda gistináttaeiningu. En gistináttaeining er leiga á gistiaðstöðu í allt að einn 

sólarhring, þar með talið yfir nótt og skulu allir sem selja gistináttaeiningar standa skil á 

gistináttarskatti. Heildartekjur af skattinum eru um 250 milljón króna á ári. Sú upphæð sem 

lagt er til að verði innheimt, í skýrslu Samtaka íslenskra sveitarfélaga, er 700 kr á 

gistináttareiningu. Í frumvarpi til laga um breytingu á lögum um gistináttaskatt, nr 87/2011, er 

lagt til að upphæðin fari í 750 kr. En hvernig tekjunum yrði ráðstafað er líklega það sem mestu 

máli skiptir fyrir sveitarfélög eins og Fjallabyggð.  

Sem dæmi, þá var fjöldi gistinátta í Fjallabyggð árið 2015 39.644, má áætla að miðað við 

þróunina á landsvísu að fjöldinn verði ekki minni árið 2016. Segjum sem svo að möguleg 

útfærsla yrði að veruleika og 2/3 af gistináttaskattinum myndi renna beint til sveitarfélaga og 

hann yrði hækkaður í 700 kr á gistináttaeiningu. Miðað við þær forsendur má áætla að beinar 

tekjur Fjallabyggðar af gistináttaskattinum geti orðið í það minnsta 18,5 milljónir á ári. Þetta 

er umtalsverð upphæð sem hægt væri að nýta í uppbyggingarstarf ferðamála í sveitafélaginu. 

Óskostirnir við gistináttaskattinn eru nokkrir, ber þá helst að nefna að skattlagningin 

einskorðast við þá sem bjóða upp á gistirými. Skatturinn leggst ekki á aðra aðila sem bjóða 

þjónustu fyrir ferðamenn, þeir aðilar þurfa alla jafna að standa skil á ýmsum gjöldum til hins 

opinbera eins og til dæmis virðisaukaskatti.Virðisaukaskattur á gistiþjónustu var hækkaður úr 

7% í 11% í byrjun árs 2015. Einnig hefur gistináttaskattur töluverð áhrif þegar um ræðir ódýrari 

gistingu eins og til að mynda á tjaldsvæðum. Algengt er að verð fyrir nóttina á tjaldsvæðum sé 

á bilinu 1000 – 1500 kr og yrðu það því mikil viðbrigði ef gistináttaskattur í kringum 700 kr 

myndi bætast við það gjald. Ef ætti svo að hafa mismunandi skattþrep yrði bæði eftirlit og 

innheimtan flóknari. Möguleiki er að hafa gistináttaskattinn ákveðið hlutfall af verði, en þá er 

einnig um að ræða aukið flækjustig. Svo er algengt að ferðamenn gisti utan hefðbundinna 

gististaða í húsbílum og þá myndi sá hópur engu skila í þennan skatt, sama er hægt að segja 

um skemmtiferðaskipin, þar eru heldur ekki greidd gistináttagjöld til hins opinbera. 

7.2 Komugjald 

Komugjald er svo önnur leið sem hægt er að fara í tekjuöflun fyrir ríkissjóð, ólíkt gistináttaskatti 

þá myndi komugjald leggjast á alla farþega sem koma til landsins. Í apríl 2016 var ákveðið að 

leggja á komugjald í Noregi á alla farþega sem koma til landsins með flugi, kallast það þar í 

landi sætisgjald (flyseteavgift). Við komuna til landsins þarf hver farþegi að greiða 88 norskar 

krónur með skatti eða tæpar 1200 krónur miðað við gengið í nóvember 2016 (dagbladet.no, 

2015). Skapaðist nokkur óánægja með þessa ákvörðun stjórnvalda í Noregi, þá sér í lagi hjá 

lággjaldaflugfélögum á borð við Ryanair og Norwegian.Við skattlagningu sem þessa veikist 

eðlilega samkeppnisstaða lággjaldaflugélaga þar sem þeirra sérstaða er að geta boðið lágt verð 

án fríðinda (dagbladet.no, 2016).  

Sem dæmi má nefna að ef til að mynda komugjaldið hingað til lands væri 1000 krónur, þá 

hefðu tekjurnar fyrir árið 2015 vegna þess verið tæplega 1,29 milljarðar íslenskra króna. Kostir 

komugjalds eru þá helst hve einfalt það er í framkvæmd að leggja gjaldið á og þá yrði eitt gjald 

fyrir alla ferðamenn, óháð því hvað þeir dvelja lengi á landinu. En aftur á móti er hægt að færa 

rök fyrir því að þeir sem dvelja lengst á landinu ættu að greiða meira. Svo eru líkur á því að 

mörg flugfélög dragi úr flugum til landsins vegna þessa, eða jafnvel hætti alveg að fljúga 

hingað. Má nefna lággjaldaflugfélög eins og Easy Jet sem möguleg flugfélög sem líklega yrði 

ekki hrifið af slíkum skatti.  

9. Möguleikar fyrir Fjallabyggð 

Nú þegar hugsanlegar leiðir fyrir sveitarfélög til að ná inn tekjum með sköttum og gjöldum 

hafa verið útlistaðar er tilefni til að skoða þá möguleikar sem eru í stöðunni til að fá fleiri 

ferðamenn á staðinn. Hvaða aðgerðir væri hægt að ráðast í til markaðssetja svæðið betur og 

til að bæta aðgengi að Fjallabyggð fyrir þennan mikla fjölda ferðaðamanna sem sækir nú landið 

ár hvert. 

9.1 Tenging á alþjóða- og innanlandsflugi 

Á sama tíma og komum ferðamanna hingað til lands fjölgar stöðugt ár frá ári, hefur nokkur 

samdráttur verið í innanlandsflugi. Ef borin eru saman flugfélögin Icelandair og Flugfélag 

Íslands, þá er staðan þannig að á árunum 2011 – 2015 fjölgaði farþegum Icelandair um 76,2% 

en aftur á móti fækkaði farþegum Flugfélags Íslands um 16,1%. Líkt og komið hefur fram þá er 

hlutfall þeirra ferðamanna sem koma til landsins í gegnum Keflavíkurflugvöll tæplega 98% af 

heildarkomum. Síðustu fjögur sumur hefur verið boðið upp á beint flug frá Keflavíkurflugvelli 

til Akureyrar, enn sem komið er hafa einungis farþegar Icelandair getað nýtt sér þennan 

möguleika á tengiflugi. Aftur á móti ætlar Flugfélag Íslands sér, frá febrúar 2017, að auka við 

þessa þjónustu og verður þá flogið einnig yfir vetrartímann og munu farþegar annarra 

flugélaga einnig geta nýtt sér þjónustuna (turisti.is, 2016). Eftirspurnin eftir þessum 

áætlunarferðum Flugfélags Íslands hefur ekki verið mjög mikil, en má segja að ókostinir við 

fyrirkomulagið er að flug hafa verið af skornum skammti þar sem þetta var aðeins í boði yfir 

hásumarið og það skipti máli með hvaða flugfélagi þú komst með til landsins. Yfir vetrartímann 

er sérstaklega þörf á þessu fyrirkomulagi vegna misjafnrar færðar víðsvegar um landið. Ef hægt 

yrði að fljúga beint á staði sem oft erfitt er að komast á akandi yfir vetrartímann, þá myndi það 

opna Ísland mikið sem áfangastað og auka samkeppnishæfni jaðarsvæða á landsbyggðinni til 

muna. Betri tenging landsbyggðar við Keflavíkurflugvöll gæti því hjálpað til við að stýra umferð 

ferðamanna útfyrir suðvesturhornið. 

Fyrir stað eins og Fjallabyggð skipta samgöngur höfuðmáli, sérstaklega þegar kemur að 

ferðaþjónustu. Viðskiptavinurinn þarf, með góðu móti og á þægilegan hátt, að geta komið sér 

á staðinn sama um hvaða árstíma ræðir. Þetta á náttúrulega sérstaklega við yfir vetrartímann. 

Ef færð er slæm má gera ráð fyrir því að hann velji sér annan áfangastað, sem er þá í hæfilegri 

fjarlægð og viðskiptavinurinn þarf ekki að hafa eins fyrir að koma sér á. Að sögn Róberts 

Guðfinnssonar, frumkvöðuls í ferðamálum á Siglufirði, er gert ráð fyrir fjármagni til að hægt 

verði að koma Siglufjarðarflugvelli í gagnið á ný, einnig segir hann að í framhaldinu verði jafnvel 

skoðað að fara út í flugrekstur.  

9.2 Skemmtiferðaskip 

Það eru ekki mörg ár síðan einungis 1-2 skemmtiferðaskip komu í Siglufjarðarhöfn hvert 

sumar, árið 2013 var ákveðið að markaðssetja höfnina sérstaklega fyrir skemmtiferðaskip. Það 

hefur skilað því að heimsóknir skipa voru 14 árið 2016 og heildarfjöldi farþega 3.550, þrátt fyrir 

hafnarframkvæmdir. Komum skemmtiferðaskipa hingað til lands á árunum 2010 til 2015 hefur 

fjölgað að jafnaði um 9,1 % á milli ára. Hafnir á Íslandi sem tekið hafa á móti 

skemmtiferðaskipum njóta góðs af auknum tekjum í hafnarsjóði vegna þess. Um 97 % þeirra 

skipa sem koma til landsins hafa viðkomu í Reykjavík og koma þau einnig við í fleiri höfnum á 

landinu. Samkvæmt tölum Faxaflóahafna komu árið 2016 í kringum 100 þúsund farþegar til 

Reykjavíkur með 59 skemmtiferðaskipum í samtals 113 heimsóknum. En þróunin hefur verið 

þannig á undanförnum árum að skipin hafa lagt komur sínar í meira mæli í aðrar hafnir 

víðsvegar um landið. Til að mynda hefur komum skemmtiferðaskipa á árunum 2012 til 2016 

til Akureyrar fjölgað um 15% að meðaltali á ári og til Ísafjarðar um 26 %. Fjölgun ferðamanna 

með skipum til Akureyrar hefur verið 8 % að meðatali á ári og 30 % til Ísafjarðar, miðað við 

bókanir fyrir árið 2017 gæti vöxturinn orðið enn meiri. Tekjur Akureyrarhafnar af 

skemmtiferðaskipum á árinu 2016 voru um 160 milljónir króna og má áætla að heildartekjur 

íslenskra hafna af þessum skipum verði tæpar 900 milljónir króna á árinu miðað við 

tekjuaukningu í samræmi við fjölgun skipakoma. (port.is, faxafloahafnir.is og 

ferðamalastofa.is) 

Til viðbótar við hafnargjöld og aðra skatta skila ferðamenn skemmtiferðaskipa umtalsverðum 

tekjum í hagkerfið hér á landi. Breska fyrirtækið GP Wild gerði könnun fyrir Hafnarsamband 

Íslands á árunum 2013 og 2014, gekk hún út á það að rannsaka hvað hver farþegi 

skemmtiferðaskipa á Íslandi verslaði að meðaltali fyrir mikið í hverri viðkomuhöfn. Könnunin 

leiddi í ljós að 96% farþega fóru frá borði á viðkomustöðunum og verslaði hver farþegi fyrir 79 

evrur, sem í dag eru um 9.800 kr. en var þá um 12.300 krónur. Ef við gefum okkur það að þessi 

upphæð sé 10.000 kr í dag þá má gera ráð fyrir að farþegar með skemmtiferðaskipum sem 

fóru í land á Siglufirði sumarið 2016 hafi verslað fyrir ríflega 35 milljónir króna. Miðað við 

bókanir fyrir árið 2017 má þá áætla að þessi tala verði tæpar 84 milljónir króna. Vissulega er 

minna um verslanir á Siglufirði en á öðrum komustöðum skipa hér á landi, því er hægt að gera 

ráð fyrir að meðaleyðslan sé eitthvað undir meðallagi þar samanborið við til að mynda 

Reykjavík og Akureyri. Einnig ber að nefna að ekki er hægt að ganga að því gefnu að allir 

farþegar fari frá borði, en samt sem áður er um mikla tekjulind að ræða fyrir sveitarfélagið. 

9.3 Markaðssetning  

Líkt og hver önnur vara þarf staður eins og Fjallabyggð stöðugt að markaðssetja sig vel fyrir 

ferðamönnum. Það skiptir miklu málið að staðurinn sé sýnilegur út á við. Á þetta hvoru tveggja 

við um sveitarfélagið sjálft sem og einkaaðila sem reka ferðaþjónustutengd fyrirtæki. Þarna er 

mikilvægt að þekkja markhópinn vel og auglýsa á réttum stöðum á réttan hátt, draga fram þau 

sérkenni sem aðilinn eða staðurinn hefur fram að færa. Þarna er lykilatriði að 

ferðaþjónustuaðilar á svæðinu, sveitarstjórnin og ferðamála- og markaðssetningarsamtök 

vinni saman að settu markmiði í þessum efnum. Markaðsstofur landshlutanna hafa það 

verkefni en líkt og áður hefur verið nefnt þá er þeirra hlutverk að koma að og samræma 

markaðs- og kynningarmál í ferðaþjónustu í samvinnu við sveitarfélög og fleiri hagsmunaaðila.  

Markaðsstofa Norðurlands er staðsett á Akureyri og er samstarfsvettvangur Norðurlands í 

ferðamálum, með því að fara á heimasíðu stofunnar má sjá það mesta hvað varðar afþreyingu 

og gistingu á svæðinu. Að auki hefur vefsíðan visittrollaskagi.is að geyma upplýsingar um 

gistingu, veitingar og afþreyingu á Tröllaskaganum. Ferða- og bókunarvefsíðurnar 

Booking.com og Tripadvisor eru lang mest heimsóttu vefsíður í þeim flokki í heiminum, skv 

tölum frá skift.com. Það má leiða líkur að því að stór hluti af þeim erlendu ferðamönnum sem 

bóka gistingu og leita sér upplýsinga um ýmislegt er varðar ferðaþjónustu hér á landi notist við 

aðra hvora vefsíðuna eða sambærilega. Allir aðilar sem bjóða upp á gistingu í Fjallabyggð eru 

á einhverri bókunarvefsíðu, það því er mikilvægt að upplýsingar sem þar eru gefna séu réttar 

og gefi góða mynd af því sem muni mæta viðskiptavininum þegar á staðinn er komið. Það sama 

má segja um markaðssetningu á heimasíðum og á samfélagsmiðlum á borð við Facebook, 

reglulegar uppfærslur og gott viðmót skal vera forgangsmál. 

9.4 Viðburðir  

Það er ljóst að viðburðir geta dregið að sér ferðamenn, þá sér í lagi á minni staði eins og 

Fjallabyggð. Dæmi um það eru til að mynda Fiskidagurinn á Dalvík og Þjóðhátíð í 

Vestmannaeyjum, hátíðir sem haldnar eru ár hvert og njóta stöðugt mikilla vinsælda. Á 

Siglufirði fer fram ár hvert Þjóðlagahátíð og hefur gert frá árinu 2000, hátíðin hefur það að 

markmiði að kynna þjóðlagaarf ólíkra þjóða. Á Siglufirði hefur Síldarævintýrið einnig verið 

haldið til fjölda ára um Verslunarmannahelgina. Sjómannadagur er einn stærsti viðburður á 

Ólafsfirði ár hvert, enda margir sjómenn þar búsettir og mikil hefð myndast í kringum það.  Svo 

eru haldnir ýmsir fleiri smærri viðburðir ár hvert á borð við Berjadaga á Ólafsfirði og viðburði 

tengda Síldarminjasafninu.  

Samhliða auknum vinsældum á að stunda fjallaskíði á svæðinu þá hefur Fjallaskíðamótið Trölli 

eða „Super Troll ski race“ farið fram á vorin í Siglufjarðarskarði síðastliðin þrjú árin. Er um ræða 

viðleitni til að stuðla að komu áhugamanna um þessa íþrótt til bæjarins og kynna það sem 

svæðið hefur upp á að bjóða á sama tíma. Sé horft til þeirra sérkenna sem einkennir náttúru 

Fjallabyggðar þá ætti mót sem þetta að geta orðið vinsælt á meðal ferðamanna, ekki síst 

erlendra. Þarna er einnig möguleiki að fara í samstarf við fleiri staði í nágrenninu og auka 

fjölbreyttni á upplifun ferðamannanna.  

10. Niðurstöður 

Það ætti ekki að fara framhjá neinum, búsettum á Íslandi, að fjöldi ferðamanna til landsins 

hefur farið hratt vaxandi. Það er ljóst að sveitarfélög landsins þurfa að geta hlúð að innviðum 

svo landið geti tekið á móti þeim fjölda ferðamanna sem stefnir í að muni sækja það heim á 

næstu árum. Það fjármagn sem sveitarfélögin fá til þess að byggja upp innviði í ferðamálum 

og þær tekjur sem þau hafa af ferðamönnum virðist oft á tíðum ekki duga til að hægt sé að 

gera umhverfið og samfélagið í stakk búið til þess að mæta eftirspurninni. Það ætti ekki að 

vera böl að þurfa að taka á móti ferðamönnum, þvert á móti ætti það að vera spennandi 

verkefni. Ýmsar hugmyndir um gjaldtöku hafa sprottið fram og voru teknar helst fyrir 

komugjöld og gistináttagjald í þessu verkefni. Bæði gjöldin hafa sína kosti og galla, en eðlilega 

ber að líta til þeirra leiða sem væru arðbærastar en einnig þarf að hafa hagkvæmni að 

leiðarljósi. Séu báðar leiðirnar útfærðar á þá leið að ákveðin upphæð gildi fyrir alla er hvor 

leiðin fyrir sig tiltölulega þægileg í framkvæmd. En það myndi valda því að ódýrasta gistingin 

og ódýrustu flugsætin myndu hlutfallslega hækka mest og gæti það skapað slæm 

samkeppnisskilyrði og jafnvel brottfall af markaði. 

Sú þróun sem átt hefur sér stað í Fjallabyggð í ferðamálum á fáeinum árum er í raun með 

ólíkindum, nóg er að líta til fjölgun gistinátta í þeim efnum til að fá góða mynd af stöðu mála. 

Vissulega hefur sveitarfélagið notið góðs af Héðinsfjarðargöngum og sameining 

bæjarfélaganna á sínum tíma hefur vafalaust styrkt stöðu þeirra. Þó svo margir aðilar hafi 

komið að þessari uppbyggingu þá er það framtak einkaaðila og samvinna á milli hins opinbera 

og hagsmunaaðila sem hafa stuðlað að þeirri þróun sem á sér stað í Fjallabyggð. Samanber 

vöxtinn sem Norður Noregur hefur fundið fyrir í ferðamálum á síðastliðnum árum, þá er það 

niðurstaða samstillts átaks margra smærri aðila. Aðilar með sameiginlegt markmið en hafa upp 

á að bjóða mismunandi vörur og þjónustur, en það myndar sterka heild sem þykir 

eftirsóknarverð af þeim markhópum sem sóst er eftir. Ísafjörður er svo dæmi um stað sem 

hefur sótt á markaðinn með skemmtiferðaskipin og upplifað heimsóknir frá 20-30 á sumri upp 

í rúmlega 80 og er útlit fyrir áframhaldandi vöxt. Er þetta mikil tekjubót fyrir sveitarfélagið og 

samfélagið í heild. Höfnin á Siglufirði býður því upp á mikla möguleika hvað þetta varðar, en 

tengingin sem hefur verið við Síldarminjasafnið hefur reynst vel og er í raun ein helsta ástæða 

þess að litið hafi verið á staðinn sem áhugaverðan kost fyrir skipin til að byrja með. En eftir að 

höfnin var stækkuð sl. sumar má gera ráð fyrir mun fleiri skipum næstu árin, bara á næsta ári 

eru bókanir mun fleiri en árin 2015 og 2016 samanlagt.  

Eins og komið var inn á í verkefninu þá getur verið torsótt að fara til Fjallabyggðar á veturna, 

og að auki er staðurinn langt frá Keflavíkurflugvelli sem tekur á móti nær öllum ferðamönnum 

til landsins. Þetta veikir samkeppnisstöðu Fjallabyggðar sem áfangastaðar, þar sem líkur eru á 

að ferðamenn kjósi frekar að fara á staði sem eru bæði styttra frá og einfaldara er að komast 

á. Þá hefur sú hugmynd verið viðruð að opna aftur Siglufjarðarflugvöll, en forsendan fyrir því 

er að flogið verði beint þangað frá Keflavíkurflugvelli. Þetta yrði þá í samstarfi við aðra aðila en 

einnig hefur verið nefnt að farið gæti svo að stofnað yrði siglfirskt flugfélag. Þetta er vissulega 

djörf hugmynd, en með tilliti til þeirra markhópa sem verið að reyna að selja vöruna 

„Fjallabyggð“ til þá ætti hún að geta orðið kostur sem vert er að skoða. En markhópur staða á 

borð við Fjallabyggð er vel stætt ævintýragjarnt fólk á miðjum aldri. Að sama skapi væri 

æskilegt fyrir staðinn að setja sér markmið að festa í sessi árlegan viðburð sem væri þá helst í 

takti við ferðamennskuna sem einna helst sótt er í. Super Troll Ski Race væri til að mynda 

viðburður sem gæti vaxið með réttri markaðssetningu og yrði þá mjög góð kynning fyrir svæðið 

í heild sem áhugaverður áfangastaður fyrir ævintýraþyrsta ferðalanga. Fyrir Fjallabyggð þá 

gildir núna að standa áfram vel að ferðaþjónustu á svæðinu og mikilvægt er að samstarfið milli 

hagsmunaaðila sé farsælt. Þá er átt við alla aðila sem málið snertir, en það eru all flestir, hvort 

sem það eru fyrirtæki, einstaklingar eða hið opinbera. Getur það haft mikil áhrif á tekjur 

sveitarfélagsins ef ferðaþjónustan á svæðinu blómstrar. Ef svo lagasetning á borð við 

gistináttaskatt yrði sett á og hluti gjaldsins myndi renna beint til sveitarfélagsins þá er ljóst að 

um talsverða tekjulind væri að ræða. En að auki færi sveitarfélagið tekjur á borð við aukið 

útsvar og önnur gjöld. Hafnarsjóður sér einnig fram á töluverða tekjuaukningu með auknum 

fjölda skemmtiferðaskipa. Það er ljóst að tækifærin eru til staðar, spurningin er bara hvernig 

þau verða nýtt.  

Ef litið er á sveitarfélagið Fjallabyggð eitt og sér og þá þróun sem hefur átt sér stað í fjölda 

gistinátta á síðustu árum, væri að öllum líkindum hægt að benda á hækkun gistináttaskatts 

sem vænlegasta kostinn í formi skattlagningar. Við það fengi sveitarfélagið auknar tekjur í 

hlutfalli við gistináttafjölda miðað við stöðuna í dag þá væri það hentug leið. Varðandi 

markaðssetningu og hvernig sveitarfélagið geti stuðlað að áframhaldandi vexti í ferðaþjónustu 

á svæðinu þá eru nokkur atriði sem þarf að hafa í huga fyrir Fjallabyggð. Í fyrsta lagi þurfa 

hagsmunaaðilar að skoða þá möguleika sem fólgnir eru í því að byggja upp viðburði sem er í 

takti við þá tegund ferðamennsku sem einblínt er á, eins og t.d. ævintýraferðamennsku. Í 

annan stað eru umtalsverð tækifæri fólgin í aukningu á komum skemmtiferðaskipa til 

Siglufjarðar, þar eru miklar tekjur í boði. Þá þurfa aðilar á svæðinu að vinna saman til að 

Fjallabyggð nái settu marki í ferðamálun, horfa skal til lengri tíma til að byggja upp sterka 

ímynd og skapa sérstöðu á markaðnum á landsvísu.  

10. Lokaorð 

Það er nokkuð ljóst að þegar vel gengur, líkt og í ferðaþjónustu á Íslandi um þessar mundir, og 

útlit er fyrir áframhaldandi vöxt þá er það eitt og sér spennandi viðfangsefni  fyrir verkefni sem 

þetta. Auknar vinsældir Íslands sem áfangastaðar hafa farið fram úr flestum þeim spám og 

áætlunum sem gerðar voru fyrir einungis fáeinum árum síðan. Fáir sáu þetta fyrir, enda hefur 

það komið á daginn að viðbúnaðurinn hefði mátt vera betri á sumum sviðum. Ekki hafa allir 

vinsælustu ferðamannastaðirnir verið í stakk búnir að taka við þeim fjölda sem sótt hafa þá 

heim, enda þurfa aðstæður að vera með því móti að ekki þrengi of mikið af gestum né sjái 

verulega á umhverfinu. Í stað þess að hlúa að innviðum þegar skaðinn er skeður ber að 

framkvæma í tíma. Til að hægt sé að gera það þá þarf að setja upp áætlanir með það að 

markmiði og hagsmunaaðilar á borð við ríkið og sveitarfélög þurfa að geta sótt í fjármagn til 

að standa undir framkvæmdunum. Þegar fjárfest er í ferðaþjónustu, hvort sem það er hið 

opinbera eða einkaaðilar þá skal líta á það sem fjárfestingu til lengri tíma. Það er lykilatriði að 

gróði til skamms tíma stýri ekki aðgerðum, en ferðaþjónustan á Ísland hefur nú fest sig í sessi 

sem ein af meginstoðum atvinnulífsins og ef farið verður rétt að þá á það vel að geta haldið 

svo áfram til frambúðar. Fyrir stað eins og Fjallabyggð ber að hugsa á sama hátt og eftir að 

hafa farið vel yfir stöðu mála  á svæðinu þá virðast þeir aðilar sem koma að greininni vera á 

þeim slóðum. Mikið hefur verið gert í þágu ferðaþjónustu í bæjarfélaginu sem hefur verið til 

fyrirmyndar, sem dæmi má nefna umtalsverð fjölgun á gistirýmum, bygging nýs golfvallar í 

Hólsdal á Siglufirði og stækkun á Siglufjarðarhöfn. Þessi úrræði gera það að verkum að 

Fjallabyggð getur tekið á móti mun fleiri ferðamönnum og boðið upp á fjölbreyttari og 

vandaðri afþreyingu. En úrræðin sem í boði eru á frekari tekjuöflun fyrir sveitarfélagið eru 

ábótavant, það er því þarft mál fyrir stjórnvöld að bæta úr því. 

